
        
            
                
            
        

    
	МОНГОЛ АРДЫН ЕРӨӨЛ, МАГТААЛ, ЗУГАА ҮГ - ҮГЭН ТОГЛООМ

	(Монгол ардын аман зохиолын номын сан IV— (5))

	“Улсын хэвлэлийн газар” Улаанбаатар хотноо 1982 онд эрхлэн хэвлүүлсэн номоос

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	ЕРӨӨЛ

	 


БЭЛЭГ ДЭМБЭРЛИЙН ҮГС

	 

	Далны хуудас өгөхөд хэлэх үг:

	Дал хүртлээ

	Дал хувааж идье. 

	Унасан морь чинь жороо бол 

	Унага даага чинь хурдан бол

	Ухаан санаа чинь сэргэлэн бол

	 

	Хурга хөнгөлөөд тавихад хэлэх үг:

	 

	Өднөөс хөнгөн

	Сумнаас хурдан болтугай

	дур р р... 

	 

	Ноос савж байхад:

	 

	Савсан ноос чинь

	Саваанаасаа салбар

	Санасан бүхэн чинь

	Сэтгэлчлэн бүт. 

	 

	***

	Унгас уулын чинээ 

	Дэвжээ дэлхийн чинээ

	Болж байх болтугай. 

	 

	***

	Саваа чинь шандас болж

	Савсан ноос чинь мяндас бол

	 

	***

	Саваа шандас 

	Унгас мяндас

	 

	***

	Дэлхийн чинээ дэвжээтэй бол

	Уулын чинээ унгастай бол. 

	 

	***

	Савааны үзүүр нь салбарч бай

	Сайн муу хоёр нь ялгарч бай

	 

	Найтаахад:

	 

	Бурхан өршөө

	Бутны чинээ сахал урга. 

	 

	Үхэр ханиахад: 

	 

	Сүрэг өс! 

	Сүн далайн уснаас уу. 

	Сүмбэр уулын өвснөөс ид. 

	 

	Хонь хяргаж байхад:

	 

	Хайч хурц

	Хайчилсан хонь

	Мянга түм хүрч байг. 

	 

	***

	Too нь бум хүрч

	Тоос нь огторгуйд хүрч байг. 

	 

	***

	Хайч чинь хурц бол

	Ахар чинь арвин бол. 

	 

	Овоонд чулуу нэмээд хэлэх үг:

	 

	Овооны их тандаа

	Олзны их мандаа

	Өлийн их тандаа 

	Өлзийн их мандаа болтугай. 

	 

	Хүүхэд золгоход: 

	 

	Урт насал

	Удаан жарга. 

	Энх явж 

	Мөнх жарга. 

	 

	Буусан айлд цай буцлахад:

	 

	Буцалсан цай чинь

	Бурам бол

	Буусан айл маань 

	Баян бол. 

	 

	Хүүхэд манцуйлж байхад орж ирвэл

	 

	Манцуйлж байгаа

	Мантгар чинь

	Мяндсан голтой болог 

	Майлж байгаа хонь чинь 

	Мянга түм хүрэг. 

	 

	Цагаан сараар шинэлэхдээ:

	 

	Буурал жил морилж

	Буянтай жил ирж

	Өвгөн жил морилж

	Өлзийтэй жил ирж

	Баясгалантай шинэлсний

	Билгийг айлтгая. 

	 

	***

	Даага далантай

	Бяруу булчинтай

	Онд өнтэй, тарган оров уу. 

	Үрээ танихгүй өнөр

	Үрээгээ танихгүй баян болтугай. 

	 

	Хүүхэд залуучууд гэрлэх, мөргөж сөхрөхөд: 

	 

	Үрээр өнөр

	Малаар баян бол

	 

	***

	Арвин малтай

	Айргийн эзэн болтугай 

	Буман малтай

	Бутангийн эзэн болтугай. 

	 

	***

	Аялгуу эгшгээ хангинуулж яв. 

	Ах дүү олноо баясгаж яв. 

	Аав ээжээ хүндэлж яв. 

	Адуу малаа өсгөж яв. 

	 

	***

	Аянд явбал олзтой яв. 

	Авд явбал ганзагатай яв. 

	Аав ээждээ ачлалтай яв. 

	Ахас ихсээ хүндэлж яв. 

	 

	***

	Бууршгүй буянтай

	Сааршгүй сантай 

	Санасан хамаг үйлс чинь

	Санаагаараа бүтэх болтугай. 

	 

	***

	Дэлийг нь засахаас морьтой 

	Дэлэнг нь татахаас үнээтэй 

	Дэнслэх юмнаас мөнгөтэй

	Дээл хийхээс торготой

	Дэлхий дүүрэн малтай

	Дэлгэрч яваарай. 

	Дээшилж яваарай

	 

	***

	Зандан модны мөчир шиг 

	Замбага цэцгийн дэлбээ шиг

	Дэлгэрч яв аа. 

	 

	***

	Намсрай шиг баян

	Найдан жүдэг шиг өнөр болтугай. 

	 

	***

	Дээвэр даахгүй идээтэй

	Дэлхий даахгүй малтай яваарай 

	Зуун насыг насалж

	Зургаадай таяг тулж яваарай. 

	 

	***

	Нар адил гэрэлтэж яв. 

	Навч адил дэлгэрч яв. 

	Найр цэнгэлээр дүүрэн яв. 

	Насан турш жаргаж яв. 

	 

	***

	Наян нас насал

	Нас бүртээ жарга. 

	Өглөөний нар шиг мандаж 

	Өндөр хангайн цэцэг шиг 

	Дэлгэрч яваарай. 

	 

	***

	Өрх өсгөж

	Сум сунгаж яваарай. 

	Төрд нэртэй

	Түмэнд цуутай. 

	Улсад цолтой

	Олонд алдартай

	Хэзээд сэтгэл амар

	Үргэлж энх мэнд

	Өвчин зовлонгүй

	Өлзийтэй жаргаарай. 

	 

	***

	Төрд хүчээ өргөж

	Түмэнд зүтгэлээ өгч 

	Дэлхийд нэрээ мандуулж

	Дөрвөн далайд сүрээ үзүүлж яв. 

	 

	***

	Тэнгэр өршөөж

	Тэгш жарга

	 

	***

	Урт настай

	Удаан жаргалтай

	Аавдаа ачтай

	Ээждээ тустай 

	Төр улсдаа нэмэртэй

	Түмний манлай болж яваарай. 

	 

	 

	***

	Үр ачийнхаа сайныг үз

	Үрээ дааганыхаа хурдыг үз. 

	 

	***

	Хандгай буга харвах хүүтэй бол

	Халиу булга эсгэх хүүхэнтэй бол. 

	 

	***

	Хөөстэй цагаан айраг чинь 

	Архдыгаа дүүрч

	Хөвөн цагаан хонь чинь

	Хотоо дүүрч

	Гунганах цагаан үнээ чинь

	Зэлээ дүүртүгэй. 

	 

	Хүү, охиндоо мал тасалж өгөхөд: 

	 

	Too нь түм хүрч яв

	Тоос нь огторгуйд тулж яв

	 

	Аянчинд хэлэх үг: 

	 

	Хад мэт эдийн олзтой

	Хайрга мэт мөнгөний олзтой

	Аян зөөлөн

	Ачаа хүнд явтугай. 

	 

	Эсгий хийхэд: 

	 

	Хурганы ноос

	Хуруу зузаан 

	Төлөгний ноос

	Төө зузаан

	Далан гэрийн бүрээс бол

	Далай ламын жавдан бол. 

	 

	***

	Эсгий чинь 

	Яс шиг хатуу

	Цас шиг цагаан болтугай. 

	 

	Ангийн мах идэхэд:

	 

	Ангийн юмыг арвуулаа

	Ховрын юмыг хориулаа идье. 

	 

	Ерөөлийн хариу үг:

	 

	Мөр зохь. 

	Мөд мөнгөтэй, (эхнэргүй залуу хүнд) авгайтай бол. 

	 

	Мөр зохь. 

	Мөд мөлчийсөн цагаан хүүтэй бол (хүүхэдгүй хүнд хэлнэ)

	 

	Зовлонт нугалахад: 

	 

	Зовлонгүй жарга 

	Зогсгүй баяж.

	 

	Хүүхдийн хүйс асуух үг:

	 

	Буга намнагч уу? 

	Булга зүйгч үү? 

	 

	Бэр гуйхад хэлэх үг:

	 

	Буга намнагч 

	Манайд байна

	Булга зүйгч 

	Танайд байна. 

	 

	***

	Эрээд олддоггүй эрдэнэ 

	Сураад олддоггүй сувд 

	Танайд байна. 

	 

	Үнээ сааж байхад:

	 

	Саасан сүү сав дүүртүгэй. 

	Санасан хэрэг сэтгэлчлэн бүт. 

	 

	Дайнд мордох эрд:

	 

	Дайснаа дарж

	Дархан цолоо мандуулж 

	Өстнөө дарж

	Өргөн цолоо мандуулаад ирээрэй.

	 


ХҮҮХДИЙН ДЭЭЛ МЯЛААХ ЕРӨӨЛ

	 

	Урд хормой дээр чинь 

	Унага даага гишгэл 

	Хойд хормой дээр чинь 

	Хонь хурга харайл

	Дотоод хормой дээр чинь 

	Тос өөх наалд

	Тоос бүү халд

	Тос халд

	Эдийн сайныг мөрөндөө 

	Эрдмийн сайныг цээжиндээ 

	Тооноор гар

	Торгон дээл өмс

	 

	***

	Эд нь хэврэг

	Эзэн нь мөнх

	Үүнээсээ улам сайныг 

	Эдэлж яваарай.

	 


ЭСГИЙН ЕРӨӨЛ

	 

	Агар сайхан газар дээр 

	Арван хуруугаар урлах гэж 

	Айл аймгаараа хамтарч 

	Айраг таргаа бэлтгэж

	Зун цагийн зүлгийг сонгож 

	Зуун түмэн хонины 

	Зунгагтай цагаан унгасыг 

	Зулж, зүйж дэлгээд

	Зуун голын усаар

	Зулхай бүрийг шүршээд 

	Эвтэйхэн эвхэж хуйлаад

	Эвий нь олж боогоод

	Агт мориороо татаж

	Ахин дахин өнхрүүлэх 

	Эсгий нэртэй эд нь

	Энгүй захтай болтугай 

	Цагаан эсгий цавгүй

	Цааш нааш гавгүй

	Цаснаас илүү цагаан

	Яснаас илүү хатуу

	Мөснөөс илүү мөлгөр 

	Мөнгөнөөс илүү үнэтэй 

	Дарсан сайхан эсгий нь 

	Далан гэрийн бүрээс болж 

	Зулж хийсэн хүн чинь

	Зуун намрыг үзэцгээж яв! 

	Дун шиг дун цагаан 

	Дурдан шиг артай болог! 

	Эвдэрч задаршгүй бат

	Элэгдэж муудашгүй мөнх болтугай!

	 


ГЭР МЯЛААХ ЕРӨӨЛ

	 

	Түмэн өлзий бүрдсэн

	Төр улсыг бататгасан

	Төгс их жаргалын

	Түвшин сайн өдөр гэж

	Сарын сайныг саатан хүлээж 

	Өдрийн сайныг өнжин хүлээж 

	Өнөөдрийн өдрийг

	Үүрдийн түүхт сайн өдөр гэж 

	Өндөр дэнж дээр

	Өргөөгөө барьж байгаа юм байна

	Барьсан газрыг шинжилж

	Баруун зүүн талаас нь харвал

	Барс арслангийн шинжтэй

	Байр байдлыг ажиглавал

	Бадам лянхуа цэцэг шиг

	Бадарч дэлгэрмээр газарт

	Барьсан юм байна. 

	Найман тал руу нь уясан

	Наян хоёр оосортой

	Ташаа зөрүүлэг бүрийг

	Дарж уясан

	Далан хоёр оосортой

	Далай цагаан өргөө байна. 

	Оролцуулж хийсэн зүйлүүдийг

	Онцолж заримыг дурдвал, 

	Хойд хангайн бургасаар 

	Хавирга юуг нь хийсэн 

	Хандгай бугын зоогоор 

	Наана цаанаас товчилсон

	Хана түүнийг мялаая. 

	Урд хангайн модоор

	Унь юуг нь хийсэн

	Унага дааганы хялгасаар

	Сагалдарга юуг нь хийсэн

	Унь түүнийг мялаая. 

	Хангайн модыг хагалж хийсэн

	Харуулын ирээр өөлж хийсэн

	Хамаг амьтныг хашин тогтоосон

	Хаалга түүнийг мялаая. 

	Хус модыг цавчиж хийсэн

	Хуруу даагыг өрөмдөж хийсэн

	Нарны гэрлийг

	Нааш оруулагч

	Галын гэрлийг

	Гадагш дэлгэрүүлэгч

	Хорол эрдэнийн шинжтэй

	Тооно түүнийг мялаая. 

	Далай цагаан дээвэртэй

	Даргар цагаан туургатай

	Хошлон хялгасан бүслүүртэй

	Тагнай ширээстэй үүдтэй

	Угалз ширээстэй өрхтэй

	Цөм бүрэн, түүнийг мялаая. 

	Ороо морины дэлээр

	Ороон томж хийсэн

	Орсон буурын зогдроор

	Оёж ширж хийсэн

	Огторгуйн салхитай

	Тэмцэлдэн байдаг

	Оосор бүч түүнийг мялаая. 

	Өргөн үүдийг нь өргөж ороод

	Өндөр босгыг нь алхаж ороод

	Баруун авдрыг нь нээж үзвэл

	Барын арьс, 

	Баавгай, чоно

	Үнэг, булга

	Хярс, мануул

	Хүдрийн арьс хүртэл

	Цөм бүрэн, түүнийг мялаая. 

	Зүүн авдрыг

	Нээж үзвэл

	Зүйл бүрийн эрдэнэ

	Зүсмэл торго

	Шахмал цай

	Нэхмэл бараа хүртэл

	Цөм бүрэн, түүнийг мялаая. 

	Хойд авдрыг нээж үзвэл

	Хуйгаар торго

	Хунзаар цай

	Хулсан лимбэ

	Хуур ятга

	Бийр янтай

	Бичиг данс

	Шагай шатар

	Шагайн сум

	Эрийн зодог

	Эвийн цавуу

	Хурдан морины хусуур

	Хур сүүлний боолт хүртэл

	Цөм бүрэн, түүнийг мялаая. 

	Тангад цэмбэн эмжээртэй

	Таван давхар гудастай. 

	Таш магнаг хөнжилтэй

	Тансаг сайхан ор, түүнийг мялаая. 

	Түүний доод авдрыг нээж үзвэл

	Нүүрийн толь

	Нүдний шил

	Шүдний сойз

	Шүүр сам

	Оо саван хүртэл

	Цөм бүрэн, түүнийг мялаая. 

	Орны дээд талын хайрцаг дээр

	Оёх утас

	Огтлох хайч

	Олон зүйлийн юм

	Цөм бүрэн, түүнийг мялаая. 

	Хар хилэн хөвөөтэй

	Хамба торгон хөшигтэй

	Ханан хээ ширээстэй

	Талын таван тойруулгатай

	Цөм бүрэн, түүнийг мялаая. 

	Төрийн дөрвөн тотготой

	Төмөр дөрвөн шийртэй

	Ган хуяг цагаригтай

	Галын тулга, түүнийг мялаая. 

	Балбын дархан балбаж хийсэн

	Хашийн дархан хадаж хийсэн

	Хайч, түүнийг мялаая. 

	Оросын дархан овыг нь олсон

	Монголын дархан маягийг нь олсон

	Төмрийн дархан төө чигийг нь тохируулсан

	Дөрвөн хөлтэй ширээ шиг

	Дөрвөлжин зоотой морь шиг

	Ширээ бөхтэй тэмээ шиг

	Гайхамшигт зандан эргүүлэг

	Түүнийг мялаая

	Гар данх

	Галын шилээвэр

	Хуу домбо

	Хувин гөнжөө

	Хоолны төмпөн

	Идээний таваг

	Хүртэл цөм бүрэн, түүнийг мялаая. 

	Ургаа модыг унагааж хийсэн

	Уран дархан ухаж хийсэн

	Уур түүнийг мялаая. 

	Ган болдоор ирийг хийсэн

	Гацуур модоор ишийг хийсэн

	Сүх, түүнийг мялаая. 

	Амьтан бүгдийг ундалж өгдөг 

	Амттан бүгдийг дотроо агуулдаг 

	Аяга шаазан, түүнийг мялаая. 

	Туулын бургасыг тулгаж матсан 

	Тугал бярууны ширээр үдсэн

	Арын модыг авчирч хийсэн

	Атны зоогоор үдэж хийсэн

	Араг шээзгий, түүнийг мялаая. 

	Сайн модыг цавчиж хийсэн

	Салаа модыг ашиглаж хийсэн, 

	Сарлаг үхрийн ширээр үдсэн

	Савар, түүнийг мялаая. 

	Энэ айл нь

	Олон малаа гаднаа хураагаад

	Оюутан бүгдийг гэртээ дүүргээд

	Өвч хивс дэвсгэртэй

	Өнгийн идээ жимс өрөөстэй. 

	Өдөр шөнөгүй найртай

	Өөдөө өнгөрсөн бүгдийг

	Хооллож байдаг

	Уруугаа өнгөрсөн бүгдийг

	Ундалж байдаг

	Үрээ даагаа танихгүй баян

	Үр хүүхдээ танихгүй өнөр

	Зааны ширээр хөхүүрээ хийгээд 

	Зандан модоор бүлүүрээ хийгээд

	Замбага цэцгээр чимгээ хийгээд 

	Жаран алд зэлээ шаагаад 

	Жараахай болсон унагаа уяад 

	Буман ардтай бужигнаж, 

	Түмэн ардтай түжигнэж

	Төр засаг нь

	Төмөр хүрээ мэт батжиж

	Төрсөн бид нар

	Хаврын цэцэг мэт дэлгэрч байхын 

	Үүрдийн сайн ерөөлийг

	Өндөр дуугаар

	Өргөн дэвшүүлье.

	 


ГЭРИЙН ЕРӨӨЛ

	 

	Хангайн модыг харуулдаж хийсэн

	Хашир мужаан урлаж хийсэн

	Нарс модыг нааж хийсэн

	Нимгэн модыг нийлүүлж хийсэн

	Маажин будгийг найруулж хийсэн

	Маягийн хээг нь тохируулж хийсэн

	Салхин самбар хаалгатай

	Салгаж тавьдаг нугастай

	Тавхийж хаагддаг

	Торхийж нээгддэг

	Хаалгатай юм байна. 

	Оргил сарьдгийн оёороор

	Ой хөвчийн хаяагаар

	Оволзон цалгиж урссан

	Орхон, Сэлэнгэ

	Онон, Хэрлэнгийн хөвөөгөөр

	Ширэнгэ шугуйд ургасан

	Шивэр ганган бургасан дундаас

	Шилж сайныг нь сонгож олоод

	Ширүүн иртэй

	Шингэн дуутай

	Шинэхэн хангинуур сүхээр

	Ширэв тас цавчиж аваад

	Ногоон хальсыг нь цэвэрлээд

	Нойтон чийгийг нь хатаагаад

	Өө сэвий нь дараад

	Өндөр богиныг нь чацуулж 

	Өлзий утсан нүд тааруулж 

	Өрөмдөж цоолсон

	Өчүүхэн нарийн нүхээр 

	Өөгүй зүссэн

	Өргөн урт үдээрийг

	Өөд нь сүвлэж гаргаад 

	Өвдөглөж дарж байгаад 

	Өндийж угзарч

	Захалж чангааж

	Чангаруулж үдэж

	Цаана наана нь товчилж үдсэн

	Арван таван толгойтой

	Аялаг цагаан хана юм байна. 

	Галын гэрлийг гадагш нь бадраасан 

	Нарны гэрлийг нааш нь гийгүүлсэн 

	Зүймэл хусан тоонотой

	Зүсмэл цуулбар уньтай

	Далбаа навчит баганатай

	Дайлж тогтоосон шилтэй

	Ухаан гаргаж урласан

	Угалз гаргаж хээлсэн

	Унь, тооно, баганатай юм байна. 

	Улаан буурал зогдор

	Унаган морины дэлээр

	Урлаж хийсэн чагтага нь

	Барьсан гэртээ сүлд нь болж 

	Бачимдуулсан салхинд

	Аргамж болдог юм байна. 

	Идэвхтэй ажилчны гараар 

	Эрчимт моторын хүчээр 

	Эсгийлэх фабрикт

	Эвлүүлж зулж

	Эргүүлж дарж хийсэн эсгийг

	Өө гаргалгүй хайчилж

	Өөдөс гаргалгүй зүйж

	Өглөө үдшийн завд оёод

	Хойно урдаасаа зөрүүлж нөмөргөсөн дээвэр

	Хоёр хатавчнаасаа эхэлж барьсан туурга нь

	Хол зөрж элбэгдсэнгүй

	Ховордон дутаж багадалгүй таарчээ. 

	Хоршоо худалдааны газраас

	Тоолж метрлэн үзээд

	Толгойлж эвхсэн ямбуу авч

	Ташаалдаж эсгээд

	Тааруулж оёод

	Давхарлаж нөмөргөсөн бүрээстэй

	Татаж чангалсан бүслүүртэй юм байна. 

	Өдөр нь гурвалжин

	Өнцөг нь дөрвөлжин өрхөө

	Өөд нь өргөж тавиад

	Түлхэж дээшлүүлээд

	Тэгшилж тааруулаад

	Саяхан хадсан шинэхэн оосрыг нь

	Саарч алдрахгүй

	Салхинд дэрвэхгүй

	Сайнаас сайн уяад

	Аагим халуунд нар нэвтрэхгүй

	Аадар бороонд ус нэвтрэхгүй

	Аюултай хүйтэнд жавар нэвтрэхгүй

	Аятай сайхан бүрээстэй болжээ. 

	Эрээн даавууг эвдэж эсгээд

	Эвлүүлж оёод эмжиж янзлаад

	Эрээлж өлзийлсөн хөшгөө

	Эргэн тойронд нь татаж тааруулаад 

	Тагнайлж ширээд

	Тангад цэмбээр эмжсэн

	Тав зургаан дэвсгэрээ

	Тал бүрээс нь уулзуулж дэвсээд

	Өнгөлсөн цагаан орнууд

	Өдөн зузаан дэрнүүд

	Нэхмэл сайхан бүтээлгүүд

	Урдуур нь татсан хөшигнүүд

	Угааж индүүдсэн даавуунууд

	Торго магнаг хөнжлүүд

	Толгой боодог алчуурууд

	Тохируулж татсан аравчтай юм байна. 

	Доторлож гадарласан өнгөцүүд

	Тоног янз товруу хадаастай

	Том сайхан хүрэн авдар дээр

	Тогтоож байрлуулсан зүйлээс чинь

	Тоймтой ганц хоёрыг хэлбэл

	Толгой нүүрээ хардаг

	Тойруулж хувцсаа засдаг

	Том жижиг тольтой юм байна. 

	Нааж хийсэн нарийлж урласан жаазанд нь 

	Нам засгийн удирдагчид

	Найз анд нөхөд нь

	Аав, ээж, ах дүү нь

	Алаг хонгор үрсийнх нь зураг хөргийг

	Алс үүрдийн дурсгал болгон хадгалсан юм байна. 

	 

	Хүлэг хурдан морь

	Хүчит сайн бөх

	Эрээн булчингаа эрсэн

	Эрхий хуруугаа чимчрүүлсэн 

	Харснаа анддаггүй

	Харваснаа алддаггүй

	Хавтай мэргэн харваачийн зургийг 

	Хадгалж дурсаж явдаг юм байна. 

	Уужим зайтай шүүгээнүүд

	Угсарч тавьсан чемоданууд

	Уншдаг номын санд нь

	Олон мэргэжлийн ном

	Орчин үеийн зохиолууд

	Роман, тууж, жүжгүүд

	Өөрөө суралцах бичиг

	Өдөр тутмын хэвлэлүүд

	Манай намын түүх

	Маркс, Лениний сургаал

	Тухайлсан түүх намтар

	Тусгай мэргэжлийн хичээл

	Бугуйн цаг, бичгийн цаас 

	Бийр харандаа

	Бэх үзэг

	Өнгийн будаг

	Өврийн дэвтэр

	Хүүхдийн сурах бичиг

	Хүснэгт хэмжүүрийн шугам хүртэл бүрэн

	Ардчилсан орнуудын хөгжил

	Амжилт бүтээлийн цуурай

	Аж үйлдвэрийн мэдээ сэлтийг

	Алгасалгүй таниулж байдаг

	Радио хүлээн авагч байна. 

	Ширээний цаг

	Шилэн аяга

	Шинэ оны хуанли

	Шаазан завьяа

	Шатар даам

	Шагайн хэрэглэл

	Хүүхнүүдийн эдлэл

	Хүүхдийн тоглоомоос

	Хоёр нэгхэнийг хэлбэл:

	Хурууны бөгж, хумсны хутга

	Хуванцар тоглоом

	Энгэрийн зүү, резин тоглоом

	Живх өлгий, чихний ээмэг

	Чихмэл тоглоом, үсний хавчаар

	Үлээж хийлдэг тоглоом

	Үнэг туулайн хүүхэлдэй

	Шаазан морь, шахмал тэмээ

	Ойр зуурын жижиг эдлэл

	Орчин цагийн олон тоглоом байна. 

	Том жижиг биедээ

	Тохируулж хийсэн хувцасны чинь

	Тоймтой хэдийг хэлье. 

	Торгон дээл, дотуур хувцас

	Хар цагаан хурган дээл

	Хавар намрын өмсгөл

	Хатуу ултай хром

	Хаймар ултай гутал

	Халзан сарьстай

	Хамар богинотой наамал

	Дугуй малгай, дурдан бүс

	Дулаан хувцас хөвөнтэй дээл

	Хөнгөн хувцас

	Үнэт даавуу, үйтэн хуар дээл

	Минжин малгай, минчүү тэрлэг

	Идэр гурван есийн

	Ирмүүн сүрхий хүйтэнд

	Эдэлж өмсдөг

	Эсгий гутал, элбэнх хүрэм

	Үстэй дээл, үнэгэн малгай хүртэл байна. 

	Уран эхчүүдийн утас зүүний хайрцаг

	Урт богино зүү, нарийн туушаа утас 

	Нанжин залаа, тэрэгтэй утас

	Тэвнэ шивүүр, тэмээний утас

	Төмөр хуруувч, түүдгэн утас

	Нэхмэлийн зүү, нийтгэсэн утас

	Бүдүүн зүү, бөөрөнхий утас

	Ончгүй нийтгэсэн утас

	Огторхон үлдсэн учиг

	Хаваасны зүү, хагас 0-ийн утас 

	Шаглаасны зүү

	Шандас шөрмөс хүртэл байдаг юм байна. 

	Гоо сайхны хэрэглэлээс

	Гол зүйлийг хэлбэл:

	Үсний тос, үнэртэй ус

	Нүүрийн тос, нүдний шил, 

	Саван, оо, шүдний сойз

	Сахлын машин

	Айл болгонд байдаг

	Аяга шанаганы алчуур

	Ариун цэврийн хэрэглэл бүрэн байна. 

	Оёдлын машин

	Ширээ шургуулга

	Ижил цэвэрхэн сандлууд

	Эвхдэг цагаан ор

	Идэш ууш хадгалдаг

	Эргэнэг шүүгээ хүртэл байна. 

	Сияан төмпөн, сэнжтэй сав

	Цагаан данх, цайны домбо

	Хайч шилээвэр

	Халуун сав, халбага сэрээ

	Шаазан аяга, шанага халбага

	Гурилын гампанз, гулууз, заазуур

	Угаагуур машин, усны лааз

	Угаагуурын сав

	Тогооны хавхаг

	Том жижиг хувин

	Тоос сорогч машин

	Тогоор халдаг жигнүүр

	Тооцооны тоолуур хүрд

	Галын хайч, гар чийдэн

	Зуух соруул, зурах чүдэнз хүртэл байна. 

	Эхийн алдар одонг

	Энгэр дээрээ гялалзуулсан

	Эгч дүү нар маань

	Эрхэм зочломтгой заншлаараа

	Гадагш татсан яндантай

	Гал сайтай зуухан дээр

	Түмбэгэр тогоогоо тавьж

	Түүдгэн галаа бадрааж

	Алаг эрээн бүтээлэгтэй

	Ам дөрвөлжин хэлбэртэй

	Аяга шаазангийн ширээн дээр

	Авчирч тавьсан зүйлийг хэлбэл:

	Таван тансаг бүрдсэн цай

	Таваг дүүрэн идээ

	Талх, тос, чихэр

	Хэвлэж хийсэн боов

	Хэрчиж хийсэн боорцог

	Хайлж найруулсан тос

	Хандалж буцалгасан ээзгий

	Хатааж тавьсан ааруул

	Эвлүүлж шахсан бяслаг

	Иргэн хонины шүүс

	Идэхэд амтлаг

	Идээний чимэгтэй

	Өрөм тос тэргүүтнээр

	Өнгөлж чимсэн юм байна. 

	Айраг тараг

	Архи сархад

	Амтат жимс

	Аль сайхан зүйлээ

	Арвин ихээр бэлтгэж

	Улс олныгоо

	Урин зочилж

	Уулгаж идүүлж байгаа нь

	Тэд бүхний амьдралд

	Тэмдэглэлт өдөр болж байгаа биз ээ. 

	Өргөө гэрээрээ тохилог

	Өмсөж эдлэхээрээ баялаг

	Өгөөмөр сайхан амьдралтай

	Өнөд мөнх мандаж явахын

	Өлзийт ерөөлийг дэвшүүлье.

	 


ТАВАН ХОШУУ МАЛЫН ХИШГИЙН ЕРӨӨЛ

	 

	Таван хошуу мал нь

	Тал дүүрэн бэлчээд

	Тансаг сайхан ургамлуудыг 

	Тайван чөлөөтэй идээшилнэ, 

	Эр цогтой залуучууд

	Эргэж тойрч хариулна. 

	Эдийн засгийн баялаг

	Эрхэм сүргээ үржүүлье. 

	Сүү сааль нь дан тос

	Сүүл дэл нь цул алт 

	Алтнаас илүү үнэтэй

	Ашигт мал сүргийг магтъя. 

	Баруун талаар нь дүүрэн 

	Барихад ороо

	Унахад номхон

	Уралдахад хурдан

	Учрахад бахтай

	Уул талыг бүрхсэн

	Улаан хээр адууны

	Хишиг буян дэлгэрэг. 

	Хойд талаар нь дүүрэн 

	Холбоо хоёр бөхтэй

	Хонин хар нүдтэй

	Ширээ тэгш бөхтэй

	Шилдэг сайн ат

	Шилдэг сайхан ингэ

	Шилбэ бага тором

	Шинэ гарсан ботго хүртэл

	Шил уулыг бүрхсэн

	Ширээ улаан тэмээний

	Хишиг буян дэлгэрэг. 

	Зүүн талаар нь дүүрэн

	Зүс улаан өнгөтэй

	Сэлэм хурц эвэртэй

	Шингэн урт сүүлтэй

	Үнэ ихтэй шарууд

	Үржил сайт үнээнүүд

	Зэлэнд байсан бяруунууд

	Жижиг хөөрхөн тугалууд хүртэл

	Тал уулыг бүрхсэн

	Үхэр их сүргийн

	Хишиг буян нь дэлгэрэг. 

	Урд талаар нь дүүрэн

	Уянга сайхан дуутай

	Урт богино эвэртэй

	Хавтгай ууцтай

	Халив сүүлтэй

	Халзан цагаан хонины

	Хишиг буян нь дэлгэрэг. 

	Доод талаар нь дүүрэн

	Догшин ширүүн байдалтай

	Янз маяг нь хөөрхөн

	Янгир сайхан дуутай

	Хадаар явах дуртай

	Халтирч унахыг мэдэхгүй

	Чанга сайхан биетэй

	Чадамгай хурц туурайтай

	Сагсгар урт ноостой

	Сайхан зөөлөн ноолууртай

	Тургиж цорволзох чимээтэй 

	Түрүүлж бэлчээрлэх ааштай 

	Ямаан сүргийн

	Хишиг буян нь дэлгэрэг. 

	Дээд талаар нь дүүрэн

	Данхар сайхан эвэртэй 

	Данагар том биетэй 

	Харжигнасан сайхан дуутай 

	Саалиар их

	Савгаар өтгөн

	Сарлаг үхрийн

	Хишиг буян нь дэлгэрэг. 

	Энэ зургаан зүсний мал 

	Зогсолтгүй явж, зуу хүрч 

	Мятралгүй явж, мянга хүрч

	Түдэлгүй явж, түм хүрч 

	Буцалтгүй явж, бум хүрч 

	Сааралгүй явж, сая хүрч

	Онд зудгүй

	Орчлонд аюулгүй

	Эзэн хүн нь эмгэггүй

	Эрхэм сүрэг нь гарзгүй

	Төр улс нь бат. 

	Төрсөн эх орондоо

	Түмэн ард бид 

	Хэзээд мөнх байхын

	Түвшин сайхан ерөөлийг дэвшүүлье.

	 


ЭРИЙН ГУРВАН НААДМЫН ЕРӨӨЛ

	 

	Зэ хө,

	Эрийн гурван наадам нь

	Эртний цуутай наадам юм. 

	Эртэй хүчтэй нь барилдаж

	Эрдэнэт хүлэг нь уралдаж

	Эрхий мэргэн нь харваж

	Энгүй их наадмаа хийдэг билээ. 

	Зэ,

	Эрээн асрын үүдний зүг

	Түмний нүд ширтэхүйеэ

	Эрэлхэг цуутай бөхчүүд маань 

	Төдхөн зуур бэлдэн зодоглож

	Уулын бүргэд шиг дэвэн гарч

	Ууртай юм шиг шаван зогсож 

	Давшиж дайраад гэнэдүүлж байдаг 

	Татаж аваад ташаалдаж байдаг 

	Зөрөөд ирсний нь хавсарч байдаг 

	Зүтгээд ирсний нь дагуулж байдаг 

	Тосож аваад тонгорч байдаг

	Довтолж ирээд золгонгуутаа

	Дотуур дэгээ хийж байдаг

	Сэлж халаад суйлж байдаг

	Сэрмүүн золгож сэжлээд

	Сээрэн дунгуй эргүүлж ч байх шиг 

	Сугадаж аваад тонгорч байх шиг

	Суйлж хөөгөөд хаяж ч байх шиг 

	Өрж байгаад гүйж ороод

	Өргөж дор нь дарж ч байх шиг

	Арга мэхээ гаргаж

	Ахин дахин хаяж давшсаар

	Ардын наадмын түрүүг авч

	Алдар цолтой аварга болдог. 

	Зээ хө

	Эрхийдээ эрчтэй

	Эгэмдээ хүчтэй

	Ээтэн эрээн нумтай

	Эрчит цагаан сумтай

	Эрэмгий чин зоригтой

	Эрэлхэг монголын харваачид 

	Эх орныхоо сүрийг бадруулан 

	Их наадмынхаа бахдал болж 

	Атаатан дайсныг дарагч 

	Амгалан тайвныг хамгаалагч 

	Алдар цуутай баатрууд шиг 

	Авхаалжит мэргэн сурчид 

	Эрийн булчин шалгаж

	Энгүй олныг бахархуулж

	Барс цоохор нумаа тэлж 

	Баярын уухай сураа харвахад 

	Хун цагаан годил нь

	Хуй салхинаас хүчтэй

	Агшин мөчийн дотор

	Агаар зүсэн исгэрч

	Хошуу цагаан сум нь

	Холын тэртээ сурд

	Тусах хүчээ аваад

	Тун түргэн дүүлэхэд

	Алтан наранд гялбалзаад

	Алсад тод харагдана. 

	Дэгжин болгон гоёсон

	Дэллэж наасан өд нь

	Харцага шонхортой зүйрлэмээр 

	Дүүлэн исгэрэн нисэж

	Хурд хүч нэмдэг юм. 

	Очсон сум нь хоосонгүй

	Орсон сураа нураана. 

	Оноо бүрийд хөгжилдөн

	Уухай дуу хангинана. 

	Зээ хө,

	Сэрүүн орныхоо улиралд 

	Чийрэг дасан өссөн

	Сүрэг ижил дундаасаа 

	Шигшмэл хурдан хөлгүүд

	Гал халуунд ч ядрахгүй

	Газрын бэрхийг туулаад

	Салаа дүүрэн нүдээрээ

	Бартаа бүхнийг ажиглан 

	Хашхиран дуулахын цуурайгаар 

	Хамаг хүчээ нэмээд

	Салбан хамрын нүхээр 

	Амьсгалаа гарган давхисаар 

	Салхин хүрднээс хурдан

	Ахин ахин хурдалсаар

	Уруу газар гэж бардалгүй

	Өөд газар гэж цөхрөлгүй 

	Мохошгүй чадлынхаа эрээр 

	Морьдыг цувуулан гүйцсээр 

	Задгай чулууг үсэргэн

	Замын тоосыг бутаргаж 

	Жолоо сунган уралдагч

	Жавхлант хүлэг сайхнаа. 

	Зээ хө,

	Эрэлхэг хүчтэй нэг нь

	Энэ барилдаанд шалгарч 

	Эрхий мэргэн харваач нь 

	Сурын цуваанд түрүүлж 

	Эрдэнэт хөлгийн дотроос 

	Эрэмгий хурдан нь тодорч 

	Эрийн гурван наадамдаа 

	Гаргуун түрүүлсэн бүгдээрээ 

	Гавьяа цолоо дуудуулж

	Газар нутгаа нэрлүүлж

	Бэлэг шан хүртэж

	Бүх олондоо хайрлагддаг билээ.

	 


ГҮҮ БАРИХЫН ЕРӨӨЛ

	 

	Хөх мөнгөн огторгуйгаас наагуур

	Хөвөлзөн нүүж байгаа

	Хөвсгөр бараан үүлэн дундаас

	Хүрчигнэн дуугарах

	Хүйтэн халуун хийний хүчээр

	Хөврөн цутгах борооны чийгээр

	Хөхөрч ургаж цэцэглэж навчилсан

	Хөх ногооны шим нь дэлгэрсэн

	Хөгжилтэй сайхан зуны цагт

	Үзүүр хурцтай зассан

	Үндсэн толгойтой гадсаа

	Уран залуу мунаараа

	Удаа дараалан цохиж шаагаад

	Гунан шарын ширээр

	Гурамсалж эрчилсэн

	Гунагар урт зэлээ

	Гуч шахам эрчүүдийн хүчээр

	Гулжийхгүй болтол чангалаад

	Ар хөндий дүүрэн бэлчээрлэсэн

	Ай түмэн адуугаа

	Адуучин залуучууд нь

	Азарга азаргаар нь цуглуулж ирэхэд

	Татал сайтай залуус нь

	Тагнай сайтай уургаа барьж

	Тасрахгүй сайн хуйваа уяж

	Таварцаглахгүй сайн морио унаж 

	Хөөвөл ороолдог

	Хөдөлбөл жороолдог

	Хөөрхөн эсгэлэн унагаа

	Ойтол уургалж

	Цойлтол суулгаж

	Орилуулан чарлуулж

	Олон залуусаар ноцуулахад

	Эртэй гэсэн нь ноцож

	Эвтэй гэсэн нь ногтолж

	Эгнэж ярайсан чагтаар чагталж 

	Эрчилж нийтгэсэн оосроор

	Эрсхэн татаж уяад

	Эргэж яахыг нь харвал

	Атар тарган унаганууд

	Ар тийшээ захалж

	Урагшаа ухасхийж

	Уруул амаа шударч

	Урт зэлээ чавхдуулж

	Ягнайж гэдрэгээ захлаад

	Янгуурхаж хажуугаараа ойчоод 

	Яасан ч номхрох шинжгүй байлаа. 

	Догшрон эмнэгшсэн гүүнүүд 

	Дэргэдүүр дайран гарч

	Дэмий цойлон давхихад

	Хашир сайн азарга

	Харж ажиглан таниад

	Хангинан үүрсэж янцгаагаад 

	Дэлийнхээ хялгасыг

	Дээш нь шаширлуулж

	Дөрвөн туурайгаараа

	Дэлхийг онгилсоор

	Хүрч гүйцэн очоод

	Хүзүү талбин эргүүлж

	Хүй сүрэг ижилдээ

	Хөөн оруулж ирэхэд

	Хүчит золбоот залуучууд

	Хүдэр хурдан морио унаад 

	Хөвөлзсөн урт уургаа бариад 

	Хөөж гүйцэж уургалаад

	Хүч мэдэн тогтоогоод

	Ноцож барьж, ногтолж аваад 

	Чихдэж байж чагталж чөдөрлөөд 

	Авгай бүсгүйчүүд

	Агар зандан хувин барьж

	Атар эмнэг гүүний хөлд 

	Аймшиггүй сурмаг сууж

	Арвин эвлэг сүүг нь

	Амсар бялхтал саагаад

	Шарын ширийг

	Шар усалж болгоод

	Шаглаж оёод

	Уявал хараатай

	Утгавал ховоотой

	Урт бүлүүртэй

	Уудам ёроолтой

	Том хөхүүрт

	Тонгойлгож юүлээд

	Тоолж бүлээд

	Тордож исгээд

	Сагаж хөөсрөөд гарахад

	Сав торхонд таслаад

	Том зооринд хураагаад

	Айраг бэлдэх төлөвлөгөөгөө

	Ахин дахин давуулаад

	Ногтны айраг үлдээгээд

	Намрын сэрүүн ч боллоо. 

	Ногооны сөл ч хатлаа

	Цагийн жамыг дагаж

	Цагаан хяруу ч уналаа

	Нас жигдэрсэн унаганууд

	Наранд шарлаж хүч нь бөхжөөд

	Насжиж хөгширсөн гүүнүүд

	Хазаж хайрах гээд

	Хавьтуулах ч дургүй боллоо

	Шар намрын сүүлчээр

	Шийдэж товлосон өдөр

	Буман сүрэг мялаасан

	Болд эрдэнэ тэмдгээ

	Утаагүй дүрэлзсэн галд

	Уушги мэт улаан болгоод

	Соргог хөөрхөн унаганы

	Согоо хоёр чихийг нь

	Солжир болтол мушгиж

	Хөвч нимгэн цавийг нь

	Хөндүүр болтол базаж

	Хөдөлгөхгүй бат бариад

	Хөрсийг нь гялайтал хайраад

	Айраг нэртэй ариун чанартай 

	Ашдын бэлэгт идээнийхээ 

	Рашаан болсон дээжийг

	Бариул сэнж сайтай

	Багтаамж орц ихтэй саванд 

	Бялхаж цалгитал дүүргээд 

	Бяртай хоёр нь дамжилж

	Орон гэрийнхээ хоймор сөгнөөд 

	Олон үед өвлөж хадгалсан

	Ухаж урлаж хийгээд

	Угалз хээтэй будсан

	Үндэс царсан хулнуудаа

	Угааж арчиж цэвэрлээд

	Цаас шиг нимгэн

	Цас шиг цагаан

	Хээ нь товгор, дуу нь шингэн 

	Гангар шаазан хулнууд

	Гаргаж бас авчраад

	Бар арслан хатгаж

	Базааж урласан бүтээлэгтэй 

	Бахим дориун хөлтэй

	Вандан ширээн дээр өрж

	Барих амсартай дүүргээд

	Холын зочид ойрын нөхөд

	Амар мэндээ мэдэлцэж

	Аж амьдралаа хүүрнэлдэж

	Аз жаргалаа ерөөж 

	Ая дуугаа өргөж

	Хөгжим хуураа эгшиглэж

	Хөгжилтэй сайхан найрласан юм биз ээ.

	 


ГҮҮНИЙ ҮРС ГАРГАХЫН ЕРӨӨЛ

	 

	Зээ

	Хөх мөнгөн тэнгэрийн агаараас

	Хөшиглөн татсан

	Хөх бараан үүлэнд нь

	Гал мэт цахилгаан гарч

	Гайхамшигт хур бууж

	Гадсан солонго татаж

	Арван өнгийн цэцэг

	Алаглан дэлгэрч

	Ачтай сүрэг нь идээшилжээ. 

	Зээ

	Хол сайхан зэлээ

	Хойгуураа татаж

	Урт сайхан зэлээ

	Урдуураа татаж

	Хөндийгөөр дүүрэн

	Хөх алаг адуугаа цуглуулж 

	Уургын уртыг барьж

	Хуйвны цээлийг уяж

	Хуй салхи шиг

	Хурдан морио барьж

	Хулан, тахь болсон

	Унагаа уургалж

	Далан хүн

	Дарж ногтлоод 

	Наян хүн

	Найрлан чагтлаад

	Нарийн гурамсан зэлээ

	Начин заанаараа чангаруулж

	Урт сайхан гадсаа

	Уран заншилтай мунаараа түгжүүлж

	Уясан унага юм биз ээ. 

	Зэллэсэн унага чинь

	Зээр гөрөөснөөс олон

	Ногтолсон унага чинь

	Ногтруу шувуунаас олон

	Эхийнхээ дэргэд, 

	Энтэй цагаан

	Эсгийгээ дэвсэж

	Элдэв зүйлийн

	Идээ ундаагаа 

	Эгнүүлэн тавьж

	Ажнай цагаан хүлгийнхээ цэгээг

	Алтан мөнгөн цагаригтай

	Агар зандан агруундаа

	Амсар тэгш дүүргээд

	Арван зүгт нь сацал болгон өргөж

	Адуун сүргийнхээ баярыг ёсолж бүхийд

	Аавынхаа буянд арвин сайхан

	Ээжийнхээ буянд элбэг сайхан

	Юу санасан есөн хүсэл

	Алдар нэр арван цагаан буян нь

	Сүн далай мэт өргөн дэлгэрч

	Бадран тунарч байхын

	Бэлэгтэй ерөөлийг нийтийн дунд

	Машид дэвшүүлэн айлтгая.

	 


ТӨЛИЙН ЕРӨӨЛ

	 

	Цагийн сайхан боллоо

	Цагаан цэн шувуу ирлээ. 

	Цаст уул гэслээ

	Цагаагч гүү унагаллаа. 

	Цаглашгүй их баяр боллоо. 

	Хун шувуу ирлээ

	Хур цас гэслээ

	Хулагч гүү унагаллаа. 

	Хувьтай их баяр боллоо. 

	Ангир шувуу ирлээ

	Атар газрын ногоо ургалаа 

	Алагч гүү унагаллаа

	Ашдын их баяр боллоо. 

	Хонгор галуу ирлээ

	Хонхрын цас гэслээ

	Хонгор гүү унагаллаа

	Хосгүй их баяр боллоо. 

	Хөхөө шувуу ирлээ

	Хөрсөн газар гэслээ

	Хөгнөсөн хургаа саахлах 

	Хишигт их баяр боллоо. 

	Дэлдэн чихтэй гөрөөс төрлөө 

	Дэлэн ихт малаа саах

	Дэлгэр их баяр боллоо. 

	Улиас мод найлзаллаа

	Унага даага дэллэх

	Учралт сайхан цаг ирлээ. 

	Хайлаас мод найлзаллаа. 

	Хамаг олныг баясгах

	Харилтгүй их баяр боллоо. 

	Хус мод найлзаллаа

	Хонь хургаа хяргах

	Хосгүй их баяр боллоо. 

	Бургас мод найлзаллаа

	Бяруу тугалаа зэллэх

	Буянтай их баяр боллоо. 

	Бий бүхэн төгс

	Билгүүн сайхан цаг ирлээ

	Билэг билгийн дээд болгож

	Бэлэг ерөөлөө тавья. 

	Битүү туурайтан нь бүрдтүгэй 

	Бүрхээр хундага нь дүүртүгэй 

	Бүгд олноор нэртүгэй. 

	Ац туурайтан нь арвижтугай 

	Аяга шанага нь цэлэлзтүгэй

	Ард зон нь мөнхөрсүгэй. 

	Хөвүүн үр нь өнөр болтугай 

	Охин үр нь олон болтугай 

	Сүмбэр уул мэт бат болтугай 

	Сүн далай мэт гүн болтугай

	Сар нар мэт гэрэлтэй болтугай 

	Сав ертөнц мэт агуу болтугай Өдөр бүр

	Өлзий хутаг нэмтүгэй

	Сар бүр

	Сайн буян дэлгэртүгэй

	Жил бүр

	Жаргал баяраар бялхтугай.

	 


ХУРИМЫН ЕРӨӨЛ

	 

	Зээ

	Энэ ертөнцөд төрөөд

	Энх учрал бүрдээд

	Эрдэнэт хүний биеийг олоод

	Эх дэлхийг тэтгэсэн

	Элбэрэлт ээж аав чинь 

	Энхрий нялх биесийг чинь 

	Эелдэг зөөлөн өлгийгөөр 

	Эмхлэн хучиж

	Эндүүцэхийн жихүүн хүйтэнд 

	Элэгний илчээр дулаацуулан 

	Ээлтэй сайхан сургаалаа хайрлан

	Өргөн тэтгэж өсгөснөөс дараалан 

	Гарыг чинь ганзаганд хүргэж

	Хөлийг чинь дөрөөнд хүргэлээ. 

	Хөвчин дэлхий уудам боловч 

	Мөрөн далайгаар холбоотой 

	Амьтан хүн олон боловч

	Зүрх сэтгэлээрээ холбоотой гэж

	Ах дүү бололцон

	Амраг садан барилддаг нь

	Алс эртний ёс билээ. 

	Айл саахалтаараа танилцаад

	Ажил явдлаар нөхөрлөөд

	Ая зангаа авалцаад

	Ажил төрлөө нэгтгэхээр

	Хил шадраар ханилсан

	Хоёр хүүхдийн маань

	Заяа зам нь нийлээд

	Зол мөр нь зохиод

	Аав ээжээ баярлуулан

	Ах дүү нараа цэнгүүлэн

	Аз жаргалтай амьдрахын

	Алтан босгыг нээж

	Айл орон үүсгэхээр болж

	Эцэг эх, ах дүү нар бүгдийг

	Эрхэмлэж хуримлуулсны баярын хундагыг

	Барьж хэлэх үг бол

	Үр хүүхэд маань, 

	Өнө жаргаж

	Дэлгэрч жаргаж

	Дэвшиж жаргаж

	Хүмүүжин жаргаж

	Хүндлэгдэн жаргаж

	Өлзий хишиг бүрдсэн

	Энэ сайхан өргөөндөө

	Өөрсдөө эзэн хүний ёсоор сууж

	Үржил малаар хотоо дүүргэж

	Үр хүүхдээр өнөр өтгөн

	Үйлс эрдмээр өөдрөг баян

	Дайраад ирэхэд далай шиг

	Буцаад ирэхэд булаг шиг

	Сайн үйл нь

	Салхин хур мэт элбэг

	Санасан бүхэн нь

	Саадгүй бүтэж

	Буян хишиг нь арвижин

	Бууралтгүй жарган 

	Бум түм наслахын

	Ашдын билэг 

	Амны өлзийг 

	Айлтгаж

	Дээш дээш нь 

	Дэвшүүлэн барья.

	 


ХҮҮХДИЙН ЕРӨӨЛ

	 

	Түмэн ардын дотроос 

	Түрүүний нэгд үзэгдсэн

	Сая ардын дотроос

	Сайны нэгд тоогдсон 

	Халуун хоёр амрагийн 

	Ханилж суусан нь

	Замба тивийн заншил 

	Замлин хорвоогийн жамаар 

	Заяа зам нь нийлээд

	Зол мөр нь зохиод

	Хил шадраар нөхөрлөсөн 

	Хэл санал нь нийлсэн

	Хоёр залуу хоорондоо 

	Тохирох үгээ ярилцаад 

	Унаж байвал босгож

	Унтаж байвал сэрээж 

	Өлсөхөд нь өл болохоор 

	Өвдөхөд нь эм болохоор 

	Элдэв бодлоо хэлэлцээд

	Эр эм бололцжээ. 

	Тэгээд байж байтал

	Төдий ч их удсангүй

	Амраг хайртай хүүхэн нь 

	Алтан хэвлий дотроо

	Алаг үрийг олоод 

	Хэнд ч хэлэлгүй таван cap болж

	Хэнээс ч нуулгүй таван cap тээхдээ

	Уруу газар унжих нь ихдэж

	Өөд газар уухилах нь ихдэж

	Бага жаахан хүүхдийг

	Базаж өвдөж эхлэхэд

	Эмнэлэг сувиллын газраас

	Түргэн тусламжийг дууджээ. 

	Өндөр сайхан нуруутай

	Өргөн бор царайтай

	Яруу сайхан хоолойтой

	Яралзсан цагаан шүдтэй

	Ийм бүсгүй эмч ирээд

	Ижийг нь амаржихад хүргэжээ. 

	Ашгүй харин тэгтэл

	Алаг хонгор үр нь

	Ачит эхээ шаналгалгүй

	Ёо гэхийн өвчингүй

	Еэ гэхийн зовлонгүй

	Амар мэнд төрж

	Аан гэж ангайхдаа

	А үсгээ эхэлж

	Ээн гэж уйлахдаа

	Эрдэм номоо зөгнөж

	Ээж аавын хүү

	Ингэж төрсөн билээ. 

	Хэв заншлаа дагаж

	Хэд хоног болоод

	Булбарай жаахан хүүгийнхээ

	Будаа хуримыг хийхээр

	Буянтай та нарыг цуглуулаад

	Сая гарсан хүүгийнхээ

	Сайн сайхныг ерөөж бүхийд

	Эрдэнэт хүний биеийг олсон

	Энэ хүнийхээ эрхэм алдрыг дуурьсгая

	Эрхмийн дээд бэлгийг

	Энд сонсгон айлтгая

	Хайртай хүүгийн маань эжий нь

	Хагас идэж хугас унтаж

	Шөнө дундын хэрд

	Шүлэг нойрны эхэнд

	Сүүдэрт гэртээ гэгээ барьж

	Сүүнийхээ дээжийг хөхүүлж

	Аан гэж алаг үр нь дуугарч

	Эвий эвий гэж

	Ээж хүү хоёр ярилцаж

	Илж таалж

	Эх нь бойжуулсаар

	Инээж торниж

	Их л хөөрхөн болно доо. 

	Хоёр насыг ч хүрнэ дээ

	Хонгор даахь нь ч ургана

	Алаг хоёр нүдээрээ

	Аав ээжээ таньдаг болно. 

	Цахиур шүд нь ч ургана. 

	Цагийн хөөрхөн ч болно. 

	Ус нутгийн улс

	Улам ч хайртай болно. 

	Гулгаж мөлхөж явсан хүү

	Гурван насыг ч хүрнэ. 

	Баацга баацга алхдаг ч болно. 

	Барьсан шаазангаа хагалдаг ч болно. 

	Байсан газраа үймүүлдэг ч болно. 

	Байзнасан газраа түйвээдэг ч болно. 

	Дөрвөн насыг ч хүрнэ дээ. 

	Дөх саахалтаар гүйдэг ч болно

	Ахиж дөхөж тав хүрээд

	Ажлын нэмэртэй ч болно. 

	Аав ээждээ ч туслалцана. 

	Ахиад хоёр жил болоход

	Ардын сургуульд орохоор

	Ам цагаан цаасан дээр

	Алдар нэрээ бичүүлнэ. 

	Дордолгүй дээшилж

	Долоон насыг ч хүрнэ дээ. 

	Улам өссөөр найм хүрэхэд 

	Улсын сургуульд элсэнэ. 

	Элбэрэлт намынхаа ачаар 

	Энэрэлт засгийнхаа ивээлээр 

	Эрдэмтэн багшийнхаа сургаалаар

	Ээлтэй номыг суран

	Элдэв мэргэжлийг олоод

	Эх эцэгтээ энэрэлтэй

	Элгэн садандаа түшигтэй

	Эх орондоо гавьяатай

	Энэ дэлхийд нэртэй

	Эрхэм сайн хүн болохын

	Эетэй сайхан ерөөлийг

	Энд дэвшүүлж айлтгая.

	 


ХҮҮХДИЙН ДААХИНЫ ЕРӨӨЛ

	 

	Эрхэм хайрт танайх болбол

	Түмэн өлзий бүрдсэн

	Түгээмэл жилийн түвшин сайн өдөр өө

	Эрхэм хайрт хүүгийнхээ

	Алтан хонгор даахийг үргээж байгаа учир болбоос

	Ивээл жилтэй хүнийг

	Эрхлэн залж

	Эрхэм олон түмнээ

	Урьдчилан хэлж

	Ган цагаан хайч

	Гавшгай цагаан тонгоргийг бэлдээд

	Алтан хайчны амыг нээж

	Амь насыг нь даатгаж

	Мөнгөн хайчны амыг нээж

	Мөнх насыг нь даатгаж

	Ган хошуутай алтан бариултай хайчаа

	Гар мутар бүхийдээ дамжуулан үргээж

	Гарсан төрсөн насыг нь

	Уртатгаж өргөөд

	Баруун талын шанаанаас нь

	Эхэлж үргээхэд

	Бадамлянхуа цэцэг дэлгэрч байгаа мэт

	Зүүн талын шанаанаас нь авч үргээхэд 

	Зүйл бүрийн эрдэм цацарч байгаа мэт 

	Орой дээрээс нь авч үргээхэд

	Ой билэг нь хурцдаж, 

	Оюун ухаан нь нэмэгдэж байгаа мэт

	Ар шилэн дээрээс нь авч үргээхэд

	Агуу хүчин төгөлдөр байгаа мэт ээ. 

	Эрхэм хайртай хонгор хүүгийн

	Эрдэм билгийг ярихад

	Номд мэргэн, нойрт сэргэг

	Үйлэнд уран, үгэнд цэцэн

	Хуульд шударга

	Дайнд баатар, далайд усч

	Элгээрээ энх сайхан жарган

	Төрлөөрөө төв сайхан оршиж

	Төв их нутгийнхаа дунд

	Үрээ танихгүй өнөр баян

	Үрээгээ танихгүй хурдантай баян

	Суух заяа, сурах эрдэм

	Баярлах наадам, бахтай жаргал

	Нас сүүдрээр урт

	Найр цэнгэлээр их

	Эгүүрд номын ёсоор

	Баярын магнайгаар

	Баясан жаргахын

	Бэлэг ерөөлийг дэвшүүлэн өргөж айлтгая.

	 


ХҮҮХДИЙН ОЙН ЕРӨӨЛ

	 

	Төрийн хүндэт

	Төрлийн ахмад

	Аав эжий

	Ах дүү болон

	Энд цугларсан

	Эрхэм та бүхний

	Алтан сонорт

	Айлтгах бэлэг байна. 

	Жилийн сайныг

	Жиллэн хүлээж

	Сарын сайныг

	Саатан хүлээж

	Өдрийн сайныг

	Өнжин хүлээсээр 

	Өнөөдрийн өдрийг 

	Өгөөмөр их

	Түмэн өлзий бүрдсэн 

	Түвшин сайн өдөр гэж 

	(...гуайн хүү...-ийн

	...насны ойг тэмдэглэхээр) 

	Айл саахалт

	Айлчин зочин

	Ах дүү нар ирж

	Амраг үрийн баяр хийж байна. 

	Хайрт үр ... маань

	Харшлах шалтгаангүйгээр

	Түших ах эгч

	Тулах олон дүүтэйгээр

	Өсөх нас

	Өрнөх буян

	Сурах эрдэм

	Судлах ухаан

	Баярлах наадам

	Бахдах алдар чинь

	Нарны гэрэл

	Сарны туяа шиг

	Дээш дээшээ

	Дэгжин мандаж

	Шинийн сарнаас тунгалаг

	Шижир алтнаас өнгөтэй

	Атрын цэцэг мэт

	Арвинаар дэлгэрч явтугай

	Өрх гэрийг гийгүүлж

	Өнөр баялгаар

	Өндөр их наслан

	Өнөд жаргаж

	Санаагаараа амар

	Заяагаар түвшин

	Найрын эхэнд сонирхуулах

	Хөгжим аялгуугаар тэгшхэн

	Наадмын тэргүүнд гарах

	Хүч тамир ихтэй

	Шинийг бүтээн босгох

	Шинжлэх ухааны соёлтой

	Ажилч хичээнгүйгээрээ

	Алдар гавьяа байгуулж

	Төрд баатрын буурьтай

	Төрсөнд ахмадын суудалтай

	Аав эжийдээ ачлалтай

	Ах дүүдээ элбэрэлтэй

	Хамт олондоо халамжтай 

	Хамгийн хайрыг хүртсэн 

	Цог жавхлан

	Баяр баясгалан бүрдсэн 

	Эрхэм иргэн болоорой гэж 

	Энхрий хүүдээ ерөөе. 

	Баярын сайн ерөөл минь

	Бат орших болтугай.

	 


НАСНЫ НАЙРЫГ ҮҮСГЭХ ҮГ

	 

	Зээ, энэ өдөр

	Төр улсдаа үнэлэгдсэн

	Түмэн арддаа хүндлэгдсэн

	Түүх шастирт нэрлэгдсэн

	Нам засагтаа гавьяатай

	Нийгэм олондоо нэртэй

	Найз нөхдөдөө ээлтэй

	Ах дүүдээ өмөг болсон

	Ач гучдаа түшиг болсон

	Ачит буурал аавын минь

	Тавтай сайхан хөдөлмөрлөж

	Тавин нас зэрэгцсэний

	Тавлаг их найрыг үүсгэж байна aa! 

	Жаргалангийн дээдийг эдэлж

	Жаран сүүдэр зэрэгцсэний

	Жавхлантай их баярыг ёсолж байна аа! 

	Даамай сайхан хөдөлмөрлөж

	Даяар олны ах болон

	Далан сүүдэр зэрэгцсэний

	Далай их найрыг үүсгэж байна аа! 

	Нартын хүний ахмад нь болж

	Настны их сууринд дэвшиж

	Наян сүүдэр зэрэгцсэний

	Налгар их найрыг үүсгэж байна аа! 

	Ертөнцийн олны ахмад нь болж 

	Есөн хүсэл нь ханан жаргаж

	Ерэн сүүдэр зэрэгцсэний

	Ерөөлтэй сайхан найрыг үүсгэж байна aa! 

	Өнөд үүрд мөнхрөхийн

	Өлзийтэй найрыг үүсгэх учирт

	Өргөн монголын ёсыг дагуулан

	Ашид ямагт жаргахын

	Аялуун цэнгэл эхлэхийн тухайд

	Ард монголын заншлыг баримтлан

	Эдийн манлай ариун хадгийг

	Идээний дээж сүүний хамтаар

	Ачитын тэргүүн

	Аав (ах) тандаа

	Энэрэлтийн тэргүүн

	Ээж (эгч) тандаа

	Дашлуулан өргөж

	Энэ өдрийн цэнгэлийг үүсгэе! 

	Өнөөдөр болбоос

	Өвгөн буурал аавын минь

	Өлмийн лянхуа батдахын

	Өлзий хутаг оршсон

	Өгөөмөр зохист эрин

	Өтгөс их настнаа

	Өргөн дээдэлж хүндэлдэг нь

	Өргөн монголын жам

	Өвч олны заншил

	Өнөөгийн бидний баясгалан

	Өсөх хойчист үлгэр

	Өрнөн мандахын бэлэг

	Өвлөж залгахын ерөөл

	Өдгөө цагийн баяр

	Өнөд үүрд мөнхрөх

	Өлзийтэй найрыг үүсгэе ээ!

	 


НАЙРЫН ЕРӨӨЛ

	 

	Зээ, 

	Элдэв учрал бүрдсэн

	Эрдмийн цог заль бадарсан

	Энэ сайхан өдөр өө

	Эрхт гэгээн төрийн

	Эрхэм үйлсийг мандуулахын үүднээс

	Сүр нь бадарсан

	Сүлд их найраа хийж байгаагийн баяр юм биз ээ. 

	Наанаа нандин хээтэй

	Цаанаа чамин хээтэй

	Намгар хадгийг барьж

	Намайг ерөө гэж хайрласан юм биз ээ. 

	Налгар их өргөөнийхөө дунд

	Найрын хэрэглэл төхөөрөөд

	Найман хөлтэй найга алаг ширээн дээрээ

	Амтат идээ таваг дээр

	Алим жимс дийз дээр

	Алаг мах нь царан дээр

	Аливаа бүгд нь ярайгаад

	Архи сархад нь ирийгээд

	Ах дүү нараа цуглуулаад

	Анд нөхөд нь хураад

	Ай үйгээрээ чуулаад

	Алдарт их найрыг үүсгэж байна. 

	Арван салаа мутарт нь

	Аяслуулан барьсан энэ идээ бол

	Хөх мөнгөн тэнгэрээс буусан

	Хүйтэн хурын чийгээр ургасан

	Хөх ногооны маань шим

	Агаар хурмастын орноос буусан

	Аадар хурын чийгээр ургасан

	Алтан тарианы маань охь

	Архи нэртэй ариун чанартай

	Сархад нэртэй сайхан чанартай

	Алдарт монголын буян

	Адуун сүргийн маань хишиг

	Ард бидэнд рашаан болсон

	Айраг нэртэй идээгээ

	Алтан амсарт мөнгөн доторт

	Агар завьяа хуланд нь

	Амсар дүүрэн бялхалзуулж

	Тогтоохын учраас

	Энгүй баяр зохилдсон

	Эрхэм цэнгэлийг үүсгэсэн

	Энэ сайхан айл маань

	Үрээ танихгүй өнөр баян болж

	Үрээгээ танихгүй хурдантай баян болж

	Эрдэм номоор эрхэм сайн гэгдэж

	Үйлс ажлаар үнэхээр сайнд тооцогдож

	Дайраад ирэхэд далай шиг

	Буцаад ирэхэд булаг шиг

	Ганга мөрөн далай шиг

	Ёроолоосоо ундарч

	Галбарбаасан мод шиг

	Үзүүрээсээ дэлгэрч

	Дэнжийн цэцэг шиг ганхаж

	Дэлхийн ногоо шиг найгаж

	Он онд дэвжиж

	Олон үед мандаж

	Op суурь нь батдаж

	Олон түмэндээ хайрлагдаж

	Алдар их нэр нь

	Алтан дэлхийд түгж

	Ард улсдаа нэрлэгдэж

	Аймаг олондоо хүндлэгдэж

	Албан байгууллагадаа эрхэмлэгдэж

	Ашдаа сайхан жаргахын

	Аятай билигтэй ерөөлийг

	Айлтган дэвшүүлье.

	 


НАЙРЫН СӨНГИЙН ЕРӨӨЛ

	 

	Сүр нь бадарсан

	Сүрэг адуугаа үржүүлээд

	Сүргийн дээж болсон

	Сүрт их гүүгээ зэллээд

	Зун намрын жаргалд автагдаж

	Зуд ганг нэрийн төдий мартаж

	Зугаацан үймж яваа олон та бүгдийг

	Зуур хоорондын газраас

	Тоос татуулан морилоод ирэхэд нь

	Тосож гаран бараалхаж

	Тогтож ядан баярлаж

	Товтой үгээ хэлэлцэж

	Зүг бүрд нь зарлаж

	Зүйл бүрийн идээ бэлтгэж

	Ширээ вандангуудыг засаж

	Шим амттай идээний дээжийг

	Шингэн тунгалгаар өрж

	Ширүүн хатуугаар албадалгүй дугаарлаж

	Шилжүүлж алгасалгүй тогтоолгож

	Хуран чуулсан бүхнээрээ

	Хувь хувьдаа баярлаж

	Хуримлан цэнгэх айргуудыг чинь

	Хувин хувингаар сөгнөж

	Хувьтай үеийн өлзий бүрдсэн

	«Хуурын магнайг» эхэлж

	Хуучин «Түмний эхийг» даруулж

	Хурдан морьдод нь өлзийтэй гэж

	«Холч морийг» дуулцгааж

	Адуу нь түм хүрч

	Айраг нь далай болж

	Өнө бат жаргаж

	Өлзий хутаг оршиж

	Өндөр зандан сөнг чинь

	Өргөн барьж тавихын

	Бэлгийг айлтгая.

	 


СӨНГИЙН ЕРӨӨЛ

	 

	Зээ, 

	Эрт дээрээс эхтэй

	Эцэг өвгөдөөс журамтай

	Эрхэм ёсыг сахисан

	Энэ найрын зоог болгон

	Бат цагаан өргөөнийх нь дунд

	Баярын манлайг цогцлуулсан

	Бадамлянхуа тавцан дээр

	Байрлуулж талбисан сөн болбоос

	Зундаа ургасан цэцгийн үр

	Журамтай талбисан сархдын дээж

	Намартаа ургасан навчны үр

	Найрт талбисан сархдын дээж

	Ард олон түмэндээ найр болсон

	айлчин олондоо зоог болсон

	Адуу малын маань хишиг

	Амт шим төгөлдөр

	Айраг сархад идээгээ

	Алтан амсарт мөнгөн доторт

	Агар завьяа саванд нь бялхалзуулсан

	Амтат идээний их сөнг чинь

	Ариун цагаан хадгаар

	Амсар юуг нь алдруулан нээж 

	Ax дүү айлчин олондоо

	Алдар гэрэлтэй найрыг чинь 

	Анхлан үүсгэхийн учрыг 

	Айлтган сонордуулъя.

	 


САРХДЫН ДЭЭЖ БАРИХ ҮГС

	 

	За, төгрөг цагаан өргөөний төв дунд

	Түвшин сайхан төрөл нөхдийнхөө дэргэд

	Баялгийн манлай болсон

	Баясгалан үлэмж цогцолсон гэрийн дотор

	Байшин мэт байгуулсан зууханд

	Багц багцаар багшруулсан түлшээ

	Бялхалзтал нь түлж

	Бадарсан улаан галыг дүрэлзүүлж

	Бат ширмэн тогоогоо тавиад

	Бялхаж цалгисан бэлэг айргаа дүүргэж

	Бид бүхэнд хайрлах гэгч нь

	Бадам саран бүрхээрийг талбиж

	Бас дараалан жалавчийг цогцолж

	Хөндлөн их ороолтоор ороож

	Хүйтэн сайхан ус дүүргэж

	Шулуухан сайхан цоргыг хийж

	Шударга сайхан халбагыг тосож

	Чин бат лонхонд сөгнөж авсан

	Чихэр бурмын амт найралдсан мэт

	Сайхан архийг

	А үсгийн чанар тогтсон

	Арван салаат мутарт тань

	Агар зандан хундаганд

	Амсар тэгш дүүргэж

	Ариулан дэвшүүлээд 

	Айлын манлай

	Ахын дээд

	Арвин буянтай

	Аглагын ерөөлтэй танд 

	Анх тэргүүн амсахыг 

	Айлтгаж өргөн дэвшүүлье.

	 


ТОГОО НЭРЭХИЙН ЕРӨӨЛ

	 

	Төв сайхан өргөөний дунд

	Түвшин сайхан тулга тулаад

	Бат их тогоогоо тавиад

	Баян төгс айргаа дүүргээд

	Бадам бүслүүрт бүрхээрээ тавиад 

	Түмэн солхиот халбагаа тосоод 

	Түгээмэл урт цоргыг нь зүүгээд

	Хөлс ихтэй жалавчаа тавиад

	Хөндлөн сайхан ороолтоор нь ороогоод

	Хүйтэн сэрүүн уснаасаа хийгээд 

	Гангар мэт лонхонд нь гоожуулж 

	Гавар үнэртэй арзыг нь нэрж

	Олон түмнээрээ цэнгэн жаргая аа.

	 


ТОГОО НЭРЭХИЙН ЕРӨӨЛ

	 

	Наран тивийн илчнээс халсан 

	Нарийн хурын чийгээс ургасан 

	Навч ногооны шимээс дэлгэрсэн 

	Үүл борооны хураас ургасан

	Үнээ малын шимээс дэлгэрсэн

	Үр шимийн идээ байна. 

	Зааны арьсан хөхүүртэй

	Зандан модон бүлүүртэй

	Угалзын эвэр утгууртай

	Угалзтай модон хараатай

	Удаа дараагаар угсарсан 

	Идээнийхээ дээжийг авч 

	Бадруулсан их тогоондоо дүүргэж 

	Бат цагаан бүрхээрээ суулгаад

	Шил сайхан цоргондоо

	Шударга цагаан хувинг тосож

	Хөх ширмэн жалавчаа угсарч 

	Хөнгөн цагаан ороолтоор ороож 

	Шанд булгийн эхэн дээжээс авсан 

	Ундармал сайхан рашаанаар

	Эхний усыг гурваар

	Эцсийн усыг дөрвөөр авч гаргасан 

	Архи нэртэй ариун чанартай

	Дарс нэртэй догшин чанартай идээг 

	Чин бат лонхондоо сөгнөөд 

	Алтан амтай, мөнгөн дотортой

	Агар завьяа хундагандаа дүүргэж

	Өргөн дэвшүүлж барихын учир болбол: 

	Энэ голын эхэнд

	Эгнэн сууж, сөгнөн найрлаж

	Энгийн сайхан жаргалангийн цэнгэл юм гэнэ. 

	Энэ бэлгийн хүчээр

	Эрхэм хүндэт ах та нар

	Гол мөрний урсгал мэт ундарч

	Гал улаан хувьсгалын оч мэт бадарч

	Хүн бүхэнд хүсэгдэж

	Амьтан бүхэнд гайхагдаж

	Аливаа санасан үйлс чинь

	Аяндаа бүтэж

	Алдар их нэр чинь

	Аймаг сумандаа дурсагдаж

	Ардын эрхтэй

	Агуу их төрийн дунд

	Амар жаргалтай

	Аж төрөн, цэнгэж суухын

	Сайхан ерөөлийг дэвшүүлье ээ.

	 


АМАН ХҮЗҮҮНИЙ ЕРӨӨЛ

	 

	Оюун эрдэнийн уньтай

	Сүлжмэл эрдэнийн ханатай

	Төгрөг эрдэнийн тоонотой

	Төмөр эрдэнийн тулгатай

	Түмний дунд нь аман хүзүү эрдэнэ ээ. 

	Араас ирсэн аман хүзүү

	Алт мөнгөөр чимэглэсэн аман хүзүү

	Өврөөс ирсэн аман хүзүү

	Өөх тосоор чимэглэсэн аман хүзүү

	Эрт урьдаас ачлалтай аман хүзүү

	Өвөг дээдсээс ерөөлтэй аман хүзүү

	Шарилжийн намааг тосолсоор аман хүзүү

	Шар улааныг өмсүүлсээр аман хүзүү

	Боролзгонын намааг тосолсоор аман хүзүү

	Бор улааныг эдлүүлсээр аман хүзүү

	Тугал дээрээ

	Тос хуруудыг идүүлсэн

	Тус ихтэй аман хүзүү

	Бяруу дээрээ

	Булга торгыг өмсүүлсэн

	Буян ихтэй аман хүзүү

	Шүдлэн дээрээ

	Шүр, сувдыг эдлүүлсэн

	Шимээ өргөсөн аман хүзүү

	Арван насан дээрээ

	Агуудам бэлчээрт бэлчээд 

	Ардаг хурласан аман хүзүү 

	Арван нэгэн насан дээрээ. 

	Арааны шүд нь сийхэд

	Алж идсэн аман хүзүү

	Түмэн сүргийн дундаас 

	Түнтийж гарсан үхэр минь 

	Түмэн газрын үзүүр

	Төрөл үгүй зүтгэдэг аман хүзүү минь 

	Мянган сүргийн дундаас

	Манлайлж гарсан үхэр минь

	Мянган газрын үзүүр

	Мятрал үгүй аялсан аман хүзүү минь 

	Боосон газар нь борлог тугал, 

	Борлог тугал нь өсөөд

	Бум түм болоорой. 

	Унасан газар нь улаан тугал. 

	Улаан тугал нь өсөөд

	Олны тоонд хүртүгэй. 

	Цохисон газар нь цоохор тугал

	Цоохор тугал нь өсөөд

	Мянгын тоонд хүртүгэй. 

	Алсан газар нь алаг тугал

	Алаг тугал нь өсөөд

	Арван түм болтугай. 

	Хүрэн зүстэй нь

	Хөндий дүүрэн бэлчээрлээд

	Алаг зүстэй нь

	Арал дүүрэн шар болоод

	Алд алд эвэртэй нь

	Алтайн говь дүүрээд

	Дэлэм дэлэм эвэртэй нь

	Дэлхий дүүрэн өсөөд

	Нуурт усалбал ширгээгээд

	Нугад бэлчээвэл дүүргээд

	Харзанд усалбал ширгээгээд

	Хангай говийг дүүргээд

	Тоолоод барахгүй

	Туугаад гүйцэхгүй

	Too томшгүй болоод

	Хэнийх вэ? гэвэл

	Түүнийх гэж алдарших болтугай.

	 


ҮТРЭМИЙН ЕРӨӨЛ

	 

	Буман жилийн

	Булган сарын

	Түмэн жилийн

	Торгон сарын

	Түгээмэл өлзий бүрдэгсэн 

	Түвшин сайн өдөр өө! 

	Тэргэл саран мэт дүгрэг

	Толь шилэн мэт гөлгөр

	Тал мэт уудам үтрэмдээ

	Хөндий хоолойг бүчин ургаж

	Хөх үхрийн хүзүү чинээ ургаж 

	Уул талыг хучин ургаж

	Улаан үхрийн чинээ ургаж 

	Хангай говийг ялгалгүй ургаж 

	Хамаг бүгдийг гайхтал ургаж 

	Хулс адил хурдан ургаж

	Хумх адил арвижин дэлгэрч

	Хүн бүхнийг гайхтал ургасан 

	Таван зүйлийн тарианы үрээ 

	Тансаг элбэг хурааж

	Тайван сайхан үтрэмдээд

	Тавтай цэнгэлийг үйлдэн бүхийд 

	Тарианы ажлын үйлчин болсон 

	Трактор комбайнаас авхуулаад 

	Тармуур шигшүүр түүнийгээ

	Таван хошуу малынхаа хишиг

	Тараг сүүгээр мялаая. 

	Агаар хурмастын орноос буусан 

	Аадар хурын чийгээр ургасан

	Асар олон шан, бухаар нь урссан 

	Аугаа мөрний усаар тэжээлгэсэн 

	Арвай буудай аливаа бүгд

	Амтат тариа түүнийгээ

	Адуу малынхаа буян

	Айраг сархдаараа мялаая. 

	Элдэв тансгийн үйлчин нь болсон 

	Энэ монголын үйлдвэрчин ард 

	Ээрэм талын тариаланчид

	Эрхэм олон та нарыг болбоос 

	Элбэрэлт нам засгаас тань үнэлээд 

	Үр бүтээл нь өндөр гэж

	Үйлс явдал нь өөдрөг гэж

	Үнэнч зүтгэл нь их гэж

	Үнэмлэх одонгоос эхлээд

	Үүрд дуурьсгах алдар шагнасныг 

	Үгсийн сайн дээдээр мялаая. 

	Жил ирэх тутам жаргуулж

	Он ирэх тутам ундруулж

	Улам илүү ургац хураахыг

	Олон бүгдээрээ бэлгэдэж

	Үр тарианы өлзий оршсон

	Үтрэм цангаа магтан ерөөж

	Санасан болгон нь сэтгэлчлэн бүтэж 

	Сайхан бүхэн нь дэлгэрэн жаргахын 

	Сайхан билгийг дээш нь

	Дэвшүүлэн айлтгая.

	 


НОЁН НУРУУНЫ ЕРӨӨЛ

	 

	Алтан дэлхийгээс үндэслэн ургасан

	Анамад далайгаас ундлан ургасан

	Агаар тэнгэрт тултал ургасан

	Агар зандан модыг аваад, 

	Эрхэм сайн модчоор хийлгэсэн

	Энэ сайхан ноён нурууг

	Элдэв зүйлийн амттаныг сацан ерөөе. 

	Эдлэн суугаа эзэн нийтээр

	Энх мөнх үүрд жаргаж

	Ертөнцөд яруу алдар нь мандаад

	Эд эрдэнийн хүн сан арвидаж

	Эмгэггүй насны шидийг олох болтугай.

	МАГТААЛ

	 


УНАГАНЫ МАГТААЛ

	 

	Урт сайхан зоотой 

	Уужим сайхан ташаатай 

	 

	Хөлдөө жороотой 

	Хүзүүндээ молцогтой 

	 

	Чонон хоёр чихтэй 

	Цолмон хоёр нүдтэй

	 

	Толгойгоороо тоглодог

	Тоосноосоо бусгадаг. 

	 

	Сүүлээрээ тоглодог 

	Сүүдрээсээ бусгадаг

	 

	Жаварт жаран хоног сойдог 

	Наранд наян хоног уядаг

	 

	Алтайд унагалсан

	Алагч гүүний унага

	 

	Хангайд унагалсан 

	Харагч гүүний унага аа.

	 


БОТГОНЫ МАГТААЛ

	 

	Тугал хоёр нүдтэй 

	Туг ширээ бөхтэй

	 

	Өндөр сайхан хүзүүтэй

	Уянгат сайхан дуутай

	 

	Борогч ингэнээс гарсан

	Борхон хөөрхөн ботго оо.

	 


АРВАН ХОЁР ЖИЛИЙН МАГТААЛ

	 

	Алтан дэлхийд нүхтэй

	Амуу үрийн идэштэй

	Атгын чинээ биетэй

	Ам цагаан хулгана жил

	 

	Асган сайхан эвэртэй

	Арал дүүрэн биетэй

	Арслан зааны чадалтай

	Ач ихтэй үхэр жил

	 

	Агуул модонд нутагтай

	Арван бухын идтэй

	Амьтан бүхнийг айлгадаг

	Агуур ихтэй барс жил. 

	 

	Бут бургасанд хэвтэртэй 

	Буурал саарал зүстэй

	Буцан харан дэгддэг 

	Булчин ихтэй туулай жил. 

	 

	Агаар тэнгэрт нутагтай

	Аянга үүлний хүлэгтэй 

	Арван найман увдистай

	Аварга дуутай луу жил. 

	 

	Уулын хажууд хэвтэштэй

	Урт дээсэн биетэй

	Улс бүхнийг сэр хийлгэдэг

	Уран хэлтэй могой жил. 

	 

	Алс газар гүйдэлтэй

	Атар хээр нутагтай

	Аян замд түшигтэй

	Агуу хүчит морин жил

	 

	Дугуй сайхан сүүлтэй

	Дугариг хоёр эвэртэй

	Дун цагаан ноостой

	Дурсгал сайхан хонин жил, 

	 

	Хүрэн улаан зүстэй

	Хүмүүн адил ааштай

	Хөвч ойгоор довтолдог

	Хөөрүү ааштай бичин жил. 

	 

	Цав цагаан биетэй

	Цагаан улаан зүстэй

	Цаг цагтаа дуугардаг

	Цагийг мэддэг тахиа жил. 

	 

	Хүр хүр дуутай

	Хүнс юмаа хадгалуулдаг

	Хүний өөрийнхийг ялгадаг 

	Хүдэр нэртэй нохой жил. 

	 

	Хөө хар биетэй

	Хоржигнох сонин дуутай. 

	Хөрст газрыг урвуулах

	Хүч ихтэй гахай жил.

	 


УЛААНБААТАРЫН МАГТААЛ

	 

	Мөнгөн Туулыг эмжсэн 

	Ганган хотоо магтъя

	Мөрөн голын ундраа шиг 

	Түүний хөгжлийг бахадъя. 

	Үеийн үед дүнхийсэн

	Богд уулын ард

	Үрийн үрд сүндэрлэх 

	Улаанбаатар хот минь

	Өндөр барилга нь жигдэрсэн 

	Өргөн сайхан чөлөөтэй

	Зуун түмээр жирийсэн 

	Зулзаган ногоон модтой

	Алаг цэцэг найгасан

	Анхилам сайхан үнэртэй 

	Ажилч түмнээ баясуулсан 

	Амралт цэнгээний газартай 

	Мянган бээрийг товчилдог 

	Хурдан хөлгийн зогсоолтой 

	Түмэн үед мөнхрөх

	Түүх шастир ихтэй

	Шил толь шиг гялалзсан 

	Машин техник зөрөлдсөн 

	Ширхэг дараалан зохицсон 

	Гэрлийн дохио солилцсон

	Ази тивийн цээжинд

	Од болж ярайсан

	Арвин дэлхийн хаана ч

	Тод нэр нь дуурьссан

	Уужим сэтгэлт түмний 

	Итгэл зоригийг бадраасан 

	Улаанбаатар хот минь 

	Сэтгэл зүрхэнд уяатай. 

	Сүүн цагаан сэтгэлт 

	Зөвлөлт их гүрэнтэй

	Ахан дүүсийн холбоотой 

	Сүмбэр өнгөт цамхаг

	Хөх тэнгэрийг мөрлөөтэй 

	Ухаант жанжин Сүхийн 

	Уужим цэлгэр талбайтай 

	Хүний жаргалант ирээдүй 

	Хүүхэд багачууд баясаатай 

	Хөлгийн хурдаар дүүлсэн 

	Хүсэл бүхэн тэмүүлээтэй 

	Ийм сайхан гүрний

	Их хөгжлийн төв. 

	Улаанбаатар хотоо

	Магтаад магтаад дуусашгүй 

	Улс монгол орноо

	Бахдаад бахдаад баршгүй.

	 


ХАНГАЙН МАГТААЛ

	 

	Хангай хааны

	Хүрэн хүдэр баян

	Загал уул нь 

	Сүүмэлзэнхэн харагдаад 

	Хавчил эх бүрээс нь 

	Мөрөн далай

	Голын ус нь

	Цэлэлзэнхэн урсаад байв гэлээ. 

	Ийм өлзийтэйхөн хангай чинь 

	Манайлаа Идэр Тэрхийн 

	Өвгөн буурал

	Баян хангай лаа

	Нутаг минь ээ. 

	Өрөөлдөөд тавьсан моринд нь 

	Өлөн боргоор элбэгтэйхэн 

	Өнчин буурай амьтандаа 

	Өршөөлтэйхөн хангай чинь 

	Манайлаа Идэр Тэрхийн

	Өвгөн буурал

	Баян хангай лаа

	Нутаг минь ээ. 

	Хангай хааны

	Гундаа шар нуруунд

	Барин түшин гарвал даа

	Гурван тохой

	Хурц тоорой мод нь

	Дөрөө зуран

	Шаагин ганхаад

	Гурвалжин зоотой

	Бор халзан туулайг чинь

	Гунан хар бүргэд нь

	Аван шүүрэн байв гэлээ. 

	Иймээ өлзийтэйхөн хангай чинь

	Манайлаа Идэр Тэрхийн

	Өвгөн буурал

	Баян хангай лаа. 

	Нутаг минь ээ. 

	Гавьяа завьяа

	Гасар зандан

	Хус хуш

	Хайлаас улиас

	Чаргай яргай

	Шар хар мод

	Ухна ишиг

	Тэмээн сүүл

	Бүгд жигдрэн

	Бүрхээд байв гэлээ. 

	Иймээ өлзийтэйхөн хангай чинь

	Манайлаа Идэр Тэрхийн

	Өвгөн буурал

	Баян хангай лаа

	Нутаг минь ээ. 

	Харанхуй хар модондоо

	Барин түшин орон очвол доо

	Ханцуйтай гарын чинээ

	Хар халиун хэрэм нь

	Халин дүүлээд

	Халиун цагаан буга нь харайлдаад 

	Минжийн олон согоогоо

	Дагуулав гэлээ

	Иймээ сайхан хангай чинь

	Манайлаа Идэр Тэрхийн

	Өвгөн буурал

	Баян хангай лаа. 

	Нутаг минь ээ. 

	Хангай хааны

	Баруухан талд нь

	Барин түшин гарвал даа

	Бар, ирвэс, баавгай, шилүүс 

	Бархиралдан ноцолдоод л байв гэлээ. 

	Иймээ сайхан хангай чинь

	Манайлаа Идэр Тэрхийн

	Өвгөн буурал

	Баян хангай лаа

	Нутаг минь ээ. 

	Хангай хааны зүүхэн талыг нь

	Барин түшин гарвал даа

	Зүр гур зөрөлдөөд

	Зүйл зүйлийн амьтан бужигнаад 

	Тарвага зурам нь

	Тачигнаад байдаг

	Тарч бурхи

	Ноцолдоод байв гэлээ. 

	Иймээ сайхан хангай чинь

	Манайлаа Идэр Тэрхийн

	Өвгөн буурал баян хангай лаа

	Нутаг минь ээ. 

	Хангай хайрхны хажуухан талыг нь

	Барин түшин гарвал даа

	Хар халзан тэх

	Ямаан гөрөөс нь

	Харгалдан зөрөлдөөд

	Халзан цагаан аргал угалз нь 

	Багшраад байдаг гэлээ. 

	Иймээ сайхан хангай минь 

	Манайлаа Идэр Тэрхийн 

	Өвгөн буурал

	Баян хангай лаа

	Нутаг минь ээ. 

	Хангай хааны суга судаг өөд нь

	Өгсөөд харвал даа

	Суу, халиу, суусар, булга 

	Минжийн согоо, мэгж бодон 

	Мэхээрийн бор

	Элбэгтэйхэн байв гэлээ. 

	Иймээ сайхан хангай чинь 

	Манайлаа Идэр Тэрхийн 

	Өвгөн буурал

	Баян хангай лаа

	Нутаг минь ээ. 

	Хангай хааны

	Ам бүрий нь харвал даа 

	Рашаан тамир нь ханхалсан 

	Арван зүгийн хүн амьтны 

	Архаг өвчнийг эдгээсэн 

	Арвин баян хангай чинь 

	Манайлаа Идэр Тэрхийн 

	Өвгөн буурал

	Баян хангай лаа

	Нутаг минь ээ.

	 


ХӨГНӨ ХААНЫ МАГТААЛ

	 

	Хаан буурал хангай л байна. 

	Хасаг улаан хадтай даа

	Харанхуй бүргэл модтой доо 

	Хавчил жалга олонтой доо

	Хамаг амьтан цугларсан даа

	Халх монголын нутаг юм байна. 

	 

	Алаг эрээн асгатай даа

	Агуй хонгил элбэгтэй дээ

	Ариун сайхан арцтай даа

	Алтан мөнгөн эрдэнэтэй дээ

	Араатан гөрөөс олонтой доо

	Аглаг өндөр хангай л байна. 

	 

	Ирмэг хянган нуруунд нь бол 

	Ирвэс шилүүс шивээлмээр дээ

	Идэр зулзага яргайтай даа

	Их, бага монголын баримжаатай 

	Ирсэн очсонд гайхагдсан даа

	Ийм л сайхан уул юм байна. 

	 

	Орой дээрээ овоотой доо

	Олон зүгтээ бэлчээртэй дээ

	Ой шугуй бүрхээстэй дээ

	Оюун эрдэнийн баялагтай даа

	Очир алмасын өнгөтэй дээ

	Онцын сайхан хангай л байна. 

	 

	Уушгин улаан цохионд нь бол

	Усан болрын гоёлтой доо 

	Утаат болрын чимэгтэй дээ

	Улаан сортой үнэгтэй дээ

	Уран хэтүүр чонотой доо 

	Уудам сайхан уул байна. 

	 

	Өөдөө ноцсон гал шиг дээ

	Өцийж тогтсон хадтай даа

	Өнгийж ургасан модтой доо

	Өнхөрч ойчсон самартай даа

	Өнгө бүрийн цэцэгтэй дээ

	Өвгөн буурал хангай л байна. 

	 

	Үнэт эрдэнийн баялаг нь бол 

	Үйлдвэр хөгжих нөөцтэй дээ

	Үржил шимт хөрсөнд нь бол

	Үр тариа ургадаг даа

	Үзэсгэлэн бүгдээр төгөлдөр дөө 

	Үнэхээр сайхан хангай л байна. 

	 

	Мангир мэхээр хоёр нь бол

	Магнаг торго шиг алагласан даа 

	Мануул дорго хоёр нь бол

	Мал сүрэг шиг олон доо

	Мандах нар нь туяарсан даа

	Манай монголын нутаг байна. 

	 

	Зүүн талаас нь харвал

	Зүрхэн улаан цохиотой доо

	Зүр гурын хэвтэштэй дээ

	Зүйл бүрийн эрдэнэтэй дээ

	Зүгээр уултай адилгүй дээ

	Зүйргүй сайхан хангай л байна. 

	 

	Өвөр талаас нь харвал

	Өвгөн балгасын дурсгалтай даа

	Өвс бэлчээр баялагтай даа

	Өвөлжөө хаваржаа олонтой доо

	Өрхтийн ахын өрштэй дээ 

	Өгөөмөр баян хангай л байна. 

	 

	Баруун талаас нь харвал даа 

	Бадмаараг эрдэнийн сантай даа 

	Бараан тунирын модтой доо

	Байц их л хадтай даа

	Бадам лянхуан өнгөтэй дөө

	Байгалийн дурсгалт уул л байна. 

	 

	Хажуу талаас нь харвал

	Хайлаас улиас нөмөрсөн дөө

	Харганын буйлс буталсан даа

	Хад цохио арзайсан даа

	Харанхуй хавцал өнгийсөн дөө 

	Хайрхан их л уул байна. 

	 

	Сүүдэр талаас нь харвал 

	Сүндэрлэсэн өндөр цохиотой доо 

	Сүлжсэн олон амтай даа

	Сүм суварган хэлбэртэй дээ 

	Сүр жавхлан төгөлдөр

	Сүмбэр сайхан хангай л байна. 

	 

	Ян улаан хаданд нь

	Янгир ямаа нутагламаар даа 

	Яргай чаргай багширсан даа

	Яшил зандан алагласан даа 

	Янз бүрийн ургамалтай даа

	Ямар сайхан уул юм бэ? 

	 

	Ерөнхий байдлыг нь хэлбэл дээ 

	Ерийн уултай адилгүй дээ

	Есөн эрдэнийн баялагтай даа 

	Ерхөг хялгана халиурсан даа

	Ерөөж магтаад баршгүй дээ

	Ер бус сайхан уул юм байна. 

	 

	Зуны улирал ирэхэд

	Зулзаган мод ногоорсон доо

	Зүлэг нуга нь хөхөрсөн дөө

	Зусланд нь айлууд ярайлцсан даа 

	Зугаа цэнгэлээр жаргасан даа

	Зуншлага сайтай нутаг юм байна. 

	 

	Намар болоод ирэхэд

	Навчит мод нь магнагласан даа

	Найгаж ганхсан ойтой доо

	Налж унасан ногоотой доо

	Намираа бороо ордог доо

	Наагуур цаагуур үүлтэй дээ. 

	 

	Өвөл цагийн үед нь

	Өтөг бууц нь дулаахан даа

	Өвс бэлчээр сайтай даа

	Өтгөн балар шугуйтай даа

	Өлөн зудыг үздэггүй дээ

	Өнтэй сайхан нутаг л байна. 

	 

	Хавар цагийн үед нь бол

	Ханзарсан цас нь цоохортдог доо 

	Харз ус нь хоржигносон доо

	Ханхлах агь нүдэлсэн дээ

	Халтмар эрдэнэ гялалзсан даа 

	Харж ханашгүй уул л байна. 

	 

	Харилан шарлин голтой доо 

	Хангидайн хаданд зурагтай даа 

	Хадаасан чин дагуултай даа

	Хар хүрмэн хадтай даа

	Хар бухын балгас дурсгалтай даа

	Хангайн дорнод нутаг л байна. 

	 

	Үүгээр түүгээр урссан даа

	Үйзэн Саваангийн голтой доо 

	Үргэлж судлын баялагтай даа

	Үйрмэг нуранги асгатай даа 

	Үслэг олон антай даа

	Үнэн сайхан уул л байна. 

	 

	Тэрэлж бургасан шугуйтай даа

	Тээрмийн чулуун дурсгалтай даа

	Тэртээ баруун талд нь бол 

	Тэхт хайрхан уултай даа 

	Тэгш талбай дэнжтэй дээ 

	Тэнүүн уудам хангай л байна. 

	 

	Хөгнө тарнын яргай нь бол 

	Хөвчин улсдаа алдартай даа 

	Хөндлөн хөх л үүлтэй дээ 

	Хөхөө, өвөөлж донгодсон доо 

	Хөх монголын нутаг даа 

	Хөгнө хааны магтаал энэ байна.

	 


БОГД ХАН УУЛЫН МАГТААЛ

	 

	Уудам манай Монголын 

	Уужим цэлгэр нутгийн. 

	Ургамал бүхэн дэлгэрсэн 

	Уул хадны дотроос

	 

	Онцгой шинж нь бүрдсэн

	Улс гүрэндээ алдартай

	Уул хад сүндэрлэсэн

	Богд уулаа шүлэглэе. 

	 

	Одоо цагийн үед

	Эрдэнийн шинжит Богд уул

	Эргэх нарны гэрэл

	Түргэн тусдаг Богд уул

	 

	Ээлжийн цагийн эрэмбэд 

	Униар татсан Богд уул

	Энх холын газраас

	Дүнхийж харагдах Богд уул 

	 

	Гангар хүйтэн цагт

	Үүл манан болсон

	Газрын хөрсийг тайлахад 

	Хурын үүл жигдэлсэн

	 

	Газар дэлхийн ургамал 

	Бүрэн төгс ярайсан

	Түмэн зүйлийн бодис 

	Дэлгэрч гарсан Богд уул

	 

	Түүнээс эх үндэслэж 

	Эрдэнийн шинжтэй Богд уул 

	Жигдрэн ургасан модонд нь

	Зэрлэг гөрөөс давхисан 

	 

	Зэрэглэн харагдах хаданд нь 

	Жигүүртэн шувуу донгодсон

	Булаг ус нь оргилсон

	Ган гачгийг тайлсан

	 

	Булга халиу тоглоод 

	Уулын чимэг болсон

	Бут мод нь сэхийгээд 

	Намиа тааран ганхсан

	 

	Буга согоо тоглоод

	Хайрхан уулдаа чимгээ! 

	Амт шим нь бүрдсэн 

	Алтай дэлхийн чимэг

	 

	Аливаа өнгийн цэцэгтэй

	Нарс зандан мод

	Навч тааран харанхуйлсан 

	Начин шонхор шувууд

	Эгшиг тааран донгодсон 

	 

	Элдэв өнгийн моднууд

	Эргэн тойрон чимэглэсэн 

	Эрвэлзэн нисэх шувууд

	Эгшиг тааран жиргэсэн

	 

	Агуу хүчит араатан

	Алаг цоохор ирвэс

	Ааш ихтэй баавгай

	Адтай дайрдаг гахай

	 

	Усанд байхаас загас

	Урж идэхээс чоно

	Урт биетэй могой

	Улаан зүстэй үнэг. 

	 

	Буурал зүстэйгээс

	Бутанд хэвтэх туулай

	Магнай халзан мангис

	Маш цагаан чандага

	 

	Зүйл бүрийн амьтан

	Зуу мянгаар байдгийн

	Жишээ төлөв нь иймээ. 

	 

	Зүг бүхэнд хандсан

	Зүйтэй сайхан хөндийтэй 

	Зүтгэл гавьяа нь илэрсэн 

	Шударга олон ардтай

	 

	Зүсэм үржил нь дэлгэрсэн

	Түг түмэн сүрэгтэй

	Харсан хөндий болгонд нь 

	Харуул цагдаа суулгасан. 

	 

	Тулгуур төрийн төв хот 

	Дэнж дээр нь байгуулсан 

	Тунгалаг сайхан Туулын гол 

	Арыг дайран урссан

	 

	Оюу, шүр, тана, сувд

	Эрдэнийн шинжийг цацруулсан

	Омог сүр нь дэгжсэн

	Баатар шинжийг бадруулсан

	 

	Алтан нүүрс уурхай

	Гарцын шинжийг бялхуулсан

	Агуу хүчин төгөлдөр

	Бөхийн шинжийг бүрдүүлсэн 

	 

	Нарны гэрэлд гялбалзах

	Шинэ шинэхэн барилгатай 

	Нам засгаа хөгжүүлэх

	Оюутан сэхээтэн мэргэдтэй

	 

	Наадам баяраа хийдэг 

	Уудам талбар дэнжтэй

	Навч цэцэг шиг жагсдаг 

	Түмэн олон ардтай

	 

	Жагссан түмэн ардын 

	Жавхлан болсон удирдагчидтай

	Жаргалант амьдралын замыг

	Зааж өгсөн намтай

	 

	Өргөн голыг гатлахад

	Өнгө бүрийн гүүртэй 

	Өвөл зундаа нутагладаг 

	Өлзийт сайхан орон доо 

	 

	Агаарын хөлөг онгоцны 

	Арвин их буудалтай

	Ард түмнийг ундаалсан 

	Рашаан ус горхитой. 

	 

	Дархан Богд уулын 

	Даамай их алдар нь

	Даяар өргөн Монголын 

	Нутаг бүхэнд түгж

	 

	Эх орон нутгийн

	Эрдэнэ чимэг болж байна. 

	Энэ монголын ард бидний

	Энхрий хайрыг булааж байна.

	 


ХЭРЛЭН ГОЛЫН МАГТААЛ

	 

	Агуу манай Монголын

	Аав дээдийн нутаг

	Алтан өлгий эх орондоо 

	Алдар цуутай Хэнтий хан, 

	Асга өндөр хаданд нь

	Зэрлэг гөрөөс сүрэглэсэн 

	Бургас зэгс нь үелзсэн

	Буга, хандгай сүлжсэн 

	Буурал түүхэнд алдартай 

	Буян ачлалт, Хэрлэн гол

	Атар шугуй модонд нь 

	Жигүүртэн шувууд жиргэсэн 

	Рашаан булаг, гол горхи

	Зүг бүхэнд нь оргилсон

	Арц зандан анхилмал 

	Ургамал бүхэн дэлгэрсэн 

	Хэнтий ханы өврөөс

	Ундарч гарсан Хэрлэн гол 

	Хэдэн аймаг дамжиж

	Холыг зорьсон Хэрлэн гол 

	Хангай хөвчийн завсраар

	Хад модны чөлөөгөөр 

	Хангинан шуугин урссан 

	Харзалж байдаг Хэрлэн гол

	Улаан цагаан галуу, нугас

	Усны амьтдаар баялаг

	Ургамал бүхэн жигдэрсэн 

	Ундармал сайхан Хэрлэн гол 

	Хангай, говь, талынхаа

	Ханагар уудам нутгийн

	Саальчин малчин олон нь

	Санаа таарсан ажилсаг

	Сав шим нь бялхмал

	Сайхан өгөөмөр Хэрлэн гол 

	Намрын цагтаа нутаглахад 

	Намаржаа сайтай Хэрлэн гол 

	Нандин сүргээ таргалуулахад 

	Навч сайнтай Хэрлэн гол

	Өвлийн цагтаа нутаглахад 

	Өвөлжөө сайнтай Хэрлэн гол 

	Өнөр сүргээ онд оруулахад 

	Өгөөж өнтэй Хэрлэн гол

	Хаврын цагтаа нутаглахад 

	Хаваржаа сайнтай Хэрлэн гол 

	Хамаг сүргээ өсгөхөд

	Хангалуун нөмөрлөг Хэрлэн гол 

	Зуны дэлгэрт нутаглахад

	Зуслан сайтай Хэрлэн гол 

	Зугаалах хүмүүс очвол

	Үзэсгэлэн таатай Хэрлэн гол 

	Булан тохой, говиор нь

	Бургас, бударганатай Хэрлэн гол 

	Булт олон тэмээдийг

	Бузгай таргалуулах Хэрлэн гол 

	Аглаг сайхан хөндийд нь

	Адуун сүрэг бэлчээрлэж

	Ариун сайхан уснаас нь 

	Ундаалж байдаг Хэрлэн гол 

	Үет зүлэг өвсөнд нь

	Үхэр сүрэг налайж

	Өөд сөөргөө сүлжихэд

	Өег таатай Хэрлэн гол

	Хол ойрын бэлчээрт нь 

	Хонин сүрэг дэлхсэн

	Хот бууц сайтай

	Хонгор сайхан Хэрлэн гол 

	Өнгө бүрийн ямаа

	Өргөн дэнжийг нь бүрхэж 

	Өн тарган байдаг

	Өлзий мөртэй Хэрлэн гол 

	Таван төрлийн малыг

	Тарган чийрэг байлгадаг 

	Тансаг сайхан нутагтай 

	Тавлаг амгалан Хэрлэн гол 

	Дэлхий газрын баялаг шим 

	Тэгш дүүрэн Хэрлэн гол

	Дээдийн үеэс түүхтэй 

	Дэлгэр баян нутаг юм.

	 


ГОВИЙН МАГТААЛ

	 

	Эрт цагийн гаралтай

	Эрин үеийн малчин би 

	Эмээлт морины эзэн 

	Эрэлхэг монголын иргэн би 

	Унасан газрын алдрыг 

	Магтан дуулах дуртай би 

	Угаасан усны ариуныг 

	Дурсан ярих хүсэлтэй би. 

	Өсөх насанд минь ээлтэй 

	Өргөн олонд минь алдартай 

	Төрсөн өлгий нутгаа

	Түрлэг өргөн магтахдаа 

	Зүрх сэтгэлийг догдлуулж 

	Зориг хүслийг бадраасан 

	Сайн үгээ ярьж

	Сайхан ерөөлөө дэвшүүлье 

	Түмэн овогтны домогт 

	Түрлэг болон өргөгдөж

	Түүх шастирын хуудсанд

	Ye улиран бичигдсэн

	Хүний ариун хөлсөөр

	Аагим тал нь дэвтэж 

	Хөдөлмөр тэмцлийн үрээр 

	Хөдөө талыг хөгжөөсөн

	Зуун түмэн үедээ

	Зүрх сэтгэлийг бялхуулсан

	Зөн билигт сайхнаараа

	Зон олноо баясуулсан

	Эхээс намайг төрөхөд

	Элсэн хормойгоо дэвсээд 

	Хамба торгон дээлдээ 

	Өлгийдөж анх торниулсан

	Хаш цагаан чулуугаа

	Сүрэг болгон наадуулсан 

	Ариун хөдөлмөрийн шимээр нь 

	Анх номыг амлуулж 

	Амьдралын зам хайрласан 

	Алтан их говь минь

	Аргаль, янгир сүргүүд нь 

	Дүүлэн хурдалсан асгуудтай 

	Арц сонгино соёолсон

	Ариун тансаг орондоо

	Хужирт өргөн тойрмууд нь 

	Алтан царын зураастай

	Хурын усан цөөрмүүд нь

	Ангир галууны сүрэгтэй

	Алтан саатай хоргой шиг

	Алаг цэцгийн мандалтай

	Алтан сүмбэр уул шиг

	Амжилт бүтээл өндөртэй

	Алтан завьяа өнгө шиг

	Хэзээ ч гандашгүй гялархай 

	Алтан гургалдай эгшиг

	Хаа ч дуулдсан яруухан

	Эхийн сүүнээс гарч

	Эрийн цээнд хүрч

	Гэрийн мухраас гарч

	Галын илчнээс холдсон 

	Хүний үрсийн жагсаалд

	Мөр зэрэгцэн алхалж

	Хүлэг морины нуруунд 

	Дөрөө харшуулан жийж 

	Суман дэлтэй хүлгийнхээ 

	Гүйдэл дунд нь исгэрч 

	Ширэн гөлөмтэй эмээлийнхээ 

	Суудал дунд нь хөндөлсөж 

	Ая сайтай дуугаа

	Хоолой нийлүүлэн түрж 

	Арилжаа сайтай мориороо 

	Холын замыг товчилсон 

	Хатан зоригийг баясуулж 

	Халуун илчийг бадраасан 

	Халхын уужим нутаг минь 

	Хаа ч явсан алдартай

	Загтай хөндийн уудамд 

	Залуугийн идрийг гайхуулж 

	Зандан хүрэн тэмээгээ

	Түм бумаар нь өсгөж

	Ховоо ховоогоор усыг

	Алд алдаар нь татаж

	Хувин хувингаар сүүг

	Амсар дүүрэн бялхуулж 

	Хөдөө хээрийн талд нь

	Хонь ямаагаа хариулж 

	Хөрзөн их бууцаар нь

	Хашаа хороогоо барьж 

	Хурдан морио унаж

	Хусан уургыг суналзуулсаар

	Ардаг тарган хангалуудыг 

	Ааглан барих үедээ

	Эмнэг морины нуруунд 

	Эрэмгий зоригийг шалгасаар

	Ээрэм тал нутагтаа

	Эзэн нь болж өслөө би 

	Зузаан сайхан хөрсөндөө 

	Ариун баялгаа өвөртөлж 

	Зөөлөн сайхан элгэндээ 

	Мөнгөн хотоо өлгийдсөн 

	Таван зүйлийн рашаандаа 

	Эмийн чадлыг агуулж 

	Тансаг ариун идээндээ 

	Эрхлийн чанарыг шингээсэн 

	Таван хошуу мал сүрэг

	Тал дүүрэн идээшилж

	Таана агийн үнэрээр

	Тал нутгаа ариутгасан 

	Ариун тэнгис шиг

	Алтан тариа халиурч 

	Аадрын бороо шиг

	Авто машин хүнгэнэж 

	Хулан тахийн тоосоор

	Хөх тэнгэр баганадаж

	Хун галууны дуугаар 

	Хөгжим адил уянгалуулсан 

	Цайлган цагаан сэтгэлтэй

	Цал буурал эжий минь

	Цаг эргэх мөч бүрдээ 

	Цацлаа өргөсөн орондоо 

	Аялгуу хөг нь нийлсэн

	Алх дөшний дуугаар

	Амжилт бүтээлээ илтгэсэн 

	Алдарт говьчууд бүжиглэнэ. 

	Ажил сурлага үйлсээрээ

	Даяар олноо хошуучилж 

	Амжилт бүтээл зүтгэлээрээ 

	Дархан цолыг хүртэж

	Энхийн их армидаа

	Мөр зэрэгцэн алхалж

	Энхжин тогтсон орноо 

	Мөнхжүүлж чадсан орондоо 

	Ажил сурлага арвинтай 

	Амжилт бүтээл өндөртэй 

	Алдарт говьчууд та бүхэндээ 

	Ашдын жаргалыг хүсэн ерөөе!

	 


НЭГДЛИЙН МАГТААЛ

	 

	Алсыг заагч нам минь

	Амьдралыг хөтлөгч төр минь

	Агуу Зөвлөлт орны

	Ахан дүүгийн халамжтайгаар

	Социалист хөгжлийн замаар

	Сааралт гуйвалтгүй давшиж

	Саарал гэгээн оргил өөд

	Сайхан орноо жолоодож байна. 

	Наран болсон нам засгийнхаа

	Нандин чухал заалт шийдвэрийг

	Нарийвчлан ухамсарласан олон түмэн

	Нэг нь нийтийн төлөө

	Нийт нь нэгийнхээ төлөө

	Нэгдэлжих хөдөлгөөн өрнүүлж

	Нэгэн саналаар зориглон тэмүүлэхэд

	Жалгын нэг байсан

	Жаран ганцыг нийлүүлж

	Талын нэг байсан

	Тархай бутархайг нэгтгэлээ. 

	Амь амиа бодсон

	Арчаагүй байдлаа орхиж

	Хувь хувиа бодсон

	Хуучин байдлыг халлаа. 

	Ганцаардах аюулгүй

	Гачигдах зовлонгүй

	Хүнээр өнөр, малаар баян 

	Хүн бүхэн ажилтай

	Хүүхэд бүхэн сургуультай 

	Айл бүхэн соёлтой

	Ашиглах ном нь дэлгээстэй 

	Амьдрах зам нь чөлөөтэй 

	Ажил нь бүтэх үүдтэй. 

	Ардын хоршооллын тухай 

	Агуу Лениний төлөвлөгөөг 

	Азийн зүрхэнд хэрэгжүүлсэн 

	Ачит намдаа баярлана. 

	Нэгдлийн зөвлөл маань

	Нийт гишүүдийнхээ төлөө 

	Нийт гишүүд нь

	Нэгдэл нийгмийнхээ төлөө 

	Дуугарвал дуу нэгтэй 

	Дугтарвал хүч нэгтэй

	Далай баян амьдралтай

	Давуу их бүтээлтэй. 

	Сум нэгдэл, суурь бригад 

	Нам эвлэлийн гишүүд 

	Тэргүүний малчид

	Тэр бүгдээрээ

	Орчин тойрондоо

	Олон нөхдөө

	Оройлон хошуучилж

	Онц гарамгай ажиллаж байна 

	Сүрэг малаа арчилж байна. 

	Сүү шимий нь ашиглаж байна. 

	Ноос үсийг нь авч байна. 

	Ногдол үүргээ давуулж байна

	Төл малаа бойжуулж байна. 

	Төлөвлөгөө бүхнээ биелүүлж байна

	Айраг сүүгээ боловсруулж байна 

	Ааруул идээгээ тавьж байна. 

	Ажил хөдөлмөрөөрөө шалгарсан 

	Аваргын болзол хангасан

	Ардын хурлын депутатад

	Алдар нэр нь дэвшигдсэн

	Оюун билэг нь эрдмээр бялхсан 

	Оносон ажил амжилтаар бялхсан 

	Одон медалиар энгэр нь дүүрсэн 

	Онцгой гарамгай малчидтай байна

	Хүний сэтгэл татсан

	Хөгжил баясал өрнөсөн

	Хөдөө нутаг тийш

	Хөлгийн жолоо залсан

	Залуу халаа малчид нь

	Өвгөд дээдсийнхээ

	Өгөөмөр туршлагыг

	Өвлөн эзэмшиж

	Өндөр боловсролтой холбож 

	Халуун сүрхий ган

	Хайлган намрын цаг

	Хахир хүйтэн өвөл

	Хатуу бэрх хавар

	Харанхуй догшин шуурга

	Хамуу маагуу

	Хатайр гувруу

	Хачиг хувалз

	Хазгар доголон

	Халдварт өвчин

	Харшлах бүхнээс

	Хариуцсан малаа

	Хамгаалан сэргийлж

	Ганц ч малын гарзгүй

	Грамм ноосны хаягдалгүй

	Хашаа хороогоор хангалттай

	Хадлан бордоогоор хүрэлцээтэй 

	Хангах усны нөөцтэй

	Таван хошуу мал сүргээ

	Тариа будаа шиг үржүүлж

	Тансаг баян амьдарч байна. 

	Улаан белорусь

	Унадаг дугуй

	Мотоцикл тэрэг

	Моторт дугуй

	Агт морь, атан тэмээ

	Ачааны машин, А, Б жаран ес

	Аль дуртайгаа унадаг юм байна. 

	Нэгдэл дундын үйлдвэр нь

	Нижгэр ажилтай

	Шижгэр бүтээлтэй

	Шийдэмгий хөгжиж байна. 

	Барилгын материал

	Багсармал тэжээл

	Багаж хэрэгслээс эхлээд

	Байгаа хөрөнгийг нь барж тоочишгүй 

	Нэгдлийнхээ төвийг тохижуулж

	Нүд сэргэм үзэсгэлэнтэй

	Сэтгэл баясгам үйлчилгээтэй

	Ид бахтай хөгжиж байна. 

	Эмчлэн сувилах газартай

	Эрчим хүчний шугамтай

	Ирсэн зочдын буудалтай

	Идэш уушны дэлгүүртэй

	Урлаг соёлын ордонтой

	Утас радио холбоотой

	Балчир хүүхдийн цэцэрлэгтэй

	Бага дунд сургуультай

	Бараа таваарын дэлгүүртэй

	Баяр цэнгэлийн талбайтай

	Мал эмнэлгийн салбартай

	Машин тэрэгний гарааштай

	Үр тарианы агуулахтай

	Үнээ малын фермтэй

	Үйлчилгээний газар

	Үсчин, гуанз, халуун ус

	Хашаа саравч

	Орд харш, орон сууц

	Онгоцны буудал гээд л

	Олон сайхан барилгатай юм байна. 

	Атар хээрийн бэлчээрт нь

	Аварга трактор хүнгэнэж байна. 

	Анжис борной сүлжиж байна. 

	Үр тариагаа суулгаж байна. 

	Үйлс бүтээл нь оргилж байна. 

	Үндэс бүхэн дэлгэрч байна. 

	Алдарт намынхаа их хурлын

	Агуу сайхан шийдвэрийг

	Амьдралдаа хэрэгжүүлэхийн төлөө

	Урагш ажлаараа

	Ухамсартай зүтгэлээрээ

	Улсаас өгсөн төлөвлөгөө

	Уралдаанд авсан үүргээ

	Улирал сараар биелүүлж

	Ажиллагааны сайнаар

	Аваргын болзол хангаж

	Өөдрөг сайхан ажлаараа 

	Өрнөн цэцэглэж яваа 

	Баялаг сайхан бүтээлээрээ 

	Баатрын болзол хангах 

	Өнөр баян нэгдэлчдэдээ 

	Өнөд мөнх мандаж явахын 

	Өлзийт ерөөлийг

	Өргөн дэвшүүлж байна.

	 


ЗАЛУУСЫН МАГТААЛ

	 

	Эвлэл намын даалгаврыг 

	Идэвхтэй биелүүлдэг залуус 

	Эх орноо хөгжүүлэхэд

	Эрч нь болсон залуус

	Эрүүл сайхан биеэ

	Эрдмээр чимсэн залуус

	Энх цагийн хөгжилд

	Цэцэг нь болсон залуус

	Эрхэм олон арддаа

	Энхрийлж хайрлуулдаг залуус 

	Эмгэд өвгөд хөгшдөө

	Энэрэн өргөдөг залуус

	Төл малаа өсгөхөд

	Түмний манлай залуус 

	Төлөвлөгөөт ажлаа биелүүлэхэд

	Тэргүүнд явдаг залуус

	Таван хошуу малаа

	Таргалуулж өсгөдөг залуус 

	Тариа буудай арвайгаар

	Талыг бүрхүүлсэн залуус 

	Атрыг хагалах ажилд

	Анхалж явдаг залуус

	Арвин бүтээлийн дүнгээр 

	Алдраа мандуулсан залуус 

	Үеийн олон нөхдөдөө

	Үнэнч шударга залуус 

	Үйлдвэр барилгын талбайд 

	Өгөөмөр бүтээлтэй залуус 

	Уурхай баялгаа шинжлэхэд 

	Урд нь явдаг залуус

	Уудам говийг усжуулахад 

	Уриалж дуудсан залуус 

	Машин техник эзэмшихдээ 

	Манлайд явдаг залуус

	Манай хөгжлийн түүхэнд 

	Маш гавьяат залуус

	Хадлан бордоо өвсөө

	Хангаж биелүүлдэг залуус 

	Хашаа хороо саравчаа 

	Хамтарч барьдаг залуус

	Хар санаат дайсныг

	Хиар цохидог залуус

	Соёл эрдмийн гэрлийг 

	Сацруулж явдаг залуус 

	Социалист нийгэм байгуулахад

	Сор нь болсон залуус.

	 


ТАВАН ХОШУУ МАЛЫН МАГТААЛ

	 

	Алтай, хангай, говь, талд

	Бэлчээрийн чимэг манай мал

	Арчилж хариулаад явахад

	Нутгийн чимэг манай мал. 

	Аль ч дөрвөн улиралдаа

	Ачаа өгсөн манай мал

	Ачиж хөллөж унахад

	Ашгаа өгсөн манай мал

	Ашигт сайхан баялагтай

	Амьд эрдэнэ манай мал

	Алтан шаргал нутагтаа

	Ариун сүрэг манай мал. 

	Ард түмэн олны

	Амьдрал болсон манай мал. 

	Атар сайхан нутагтаа

	Алаглан эрээлэн бэлчээд

	Албан амины хэргийг

	Амархан бүтээдэг адуун сүрэг минь 

	Атаат дайсантай тэмцэх цагт

	Ардын хөдөлмөрийн зэвсэг дээ. 

	Өргөн сайхан голынхоо

	Өнгөтэй сайхан зүлгэн дээр

	Өөдөө сөөргөө бэлчдэг

	Өнөр олон үхэр минь

	Ундарсан сайхан сүүгээрээ

	Ууж идэхийг хангадаг юм. 

	Хөсөг хөтөлд ороод

	Хүчээ өгч тусалдаг юм. 

	Алс ойрын замд

	Аян жин тээгээд

	Ард түмний ажилд

	Ачаа өнсөн тэмээ минь

	Ширээ бөх нь сэрвийгээд

	Шил зогдор нь сэгсийгээд

	Ширмэн таваг нь гялалзаад

	Шинж сайтай алхаж байна. 

	Цайдам сайхан талдаа

	Цайран ярайж харагдаад

	Цалгим их шимтэй

	Цагаан халзан хоньд минь

	Хол ойрын бэлчээрт

	Тогтоод идээшлээд байдаг даа

	Хоёр гурван гэрээрээ

	Хурга нь дүүрээд баялаг даа 

	Хөхний сүүг нь саахад

	Тэжээл болсон ачлалтай 

	Хөвөн ноолуурыг нь авахад

	Хүртээл болсон ашигтай 

	Хөх, цагаан ямаанууд минь

	Хөдөө бэлчээд соньхон байна

	Хөөрхөн цэнхэр ишигнүүд минь

	Хөгнө дүүрээд гоёхон байна 

	Тансаг сайхан бэлчээртэй

	Таван хошуу мал минь

	Тасралтгүй ундралтай

	Далай их ашиг шимтэй 

	Манай монголын залуучууд 

	Малчин ардын хүүхдүүд

	Машин техник хэрэглээд

	Малын шимийг боловсруулж байна 

	Өргөн цагаан эсгий хийж

	Өргөө гэрээ бүрж байна

	Өнгө бүрийн будагтай

	Хивс цэмбийг нэхэж байна

	Хөлдүү түүхий эдээр нь

	Хөм булигаар хийж байна

	Эвэр шилбэний ясаар нь

	Элдэв гоёлыг гаргаж л байна 

	Манай намын удирдлагаар

	Малчин ард бүгдээрээ

	Малаа сайхан өсгөж байна 

	Хувьсгалт уралдааны үүргийг 

	Хугацаан дотор нь биелүүлье 

	Хурдан гавшгай ажиллаад

	Хувь дүүрэн давуулъя.

	 


ТАВАН ХОШУУ МАЛЫН МАГТААЛ

	 

	Баруун хөндийгөөр

	Бараантан байдаг

	Хулан хоёр чихтэй

	Хумбан дөрвөн туурайтай

	Хөөхөд ороо

	Хөтлөхөд сайвар

	Унахад номхон

	Уралдахад хурдан

	Дөрвөлжин ташаагаа

	Дүүрэн жороолдог

	Дөрвөн туур нь

	Яралзан харагддаг

	Дөмөн сайн адууны чинь

	Буян хишиг дэлгэртүгэй

	Хатирч хүрэхгүй бэлчээртэй

	Харваж хүрэхгүй зэлэндээ

	Зуун унаганы

	Зуузай нийлүүлж

	Мятаршгүй мянга хүрэх болтугай 

	Хойд хөндийгөөр дүүрэн

	Хонгортон байдаг

	Хонин шар нүдтэй

	Хондон ухаа зүстэй

	Ширээ бөхтэй, ширэм тавагтай

	Өндөр бөхтэй, өргөн тавагтай

	Дааж босох нь таатай

	Далдаас харах нь сүртэй

	Гоо сайхан биетэй

	Гучин хуруу зогдортой

	Шилдэг ат, ширвэдэг тайлаг

	Шигшрэг ингэ

	Шилбэ бага торомны чинь

	Буян хишиг дэлгэртүгэй

	Тэртээ говийг тэмээгээрээ дүүргэж

	Тэлж шаасан зэлийг ботгоороо дүүргэж

	Түдэлгүй түм хүрэх болтугай

	Урд хөндийгөөр улааран байдаг

	Эрээд барагддаггүй

	Ивэлгээд хүчрэгддэггүй

	Цуваад барагддаггүй

	Цуглуулаад хүчрэгддэггүй

	Урт богино эвэртэй

	Уянга сайхан дуутай

	Ухаа хондон үхрийн чинь

	Хангай царамд нутагтай

	Хандгай бугын гүйдэлтэй

	Сүүл саваг сайтай

	Сүү шим ихтэй

	Жадан ороонго эвэртэй

	Жартгай дайсанд амтай

	Хар тарлан хайнаг сарлагийн чинь

	Буян хишиг дэлгэртүгэй

	Сайхан хангайн уулыг

	Сарлагаараа дүүргэж

	Үелж ургасан дэрсийг

	Үхрээрээ дүүргэж

	Үелүүлж шаасан зэлийг

	Тугалаараа дүүргэж

	Бууралтгүй бум хүрэх болтугай

	Зүүн хөндийгөөр

	Зүсрэн байдаг

	Төө эвэртэй

	Төгрөг сүүлтэй

	Даргай эвэртэй

	Далбан чихтэй

	Халив сүүлтэй

	Хавтгай ууцтай

	Хунгийн дуутай

	Дунгийн зүстэй

	Баян сүрэг хонины чинь

	Буян хишиг дэлгэртүгэй

	Хонхор хотгорыг хониороо дүүргэж

	Хоёр гурван гэрийг хургаараа дүүргэж

	Сааралтгүй

	Сая хүрэх болтугай

	Хангай говьд

	Хосолмол нутагтай

	Хонин сүргийн хамт

	Холын холд бэлчээртэй

	Ямагт хошуучлах ааштай

	Янгир сайхан дуутай

	Хадаар явахад цуцахгүй

	Халтирч унахыг мэдэхгүй

	Сэргэх тургих чимээтэй

	Сэлмэн дэрлэгэр эвэртэй

	Цэцгэн цоохор зүстэй

	Цэвэр нарийн ноолууртай

	Үнэт бүгдийг агуулсан

	Үржил сайтай ямааны чинь 

	Буян хишиг дэлгэртүгэй 

	Яргуйтай газрыг 

	Ямаагаараа дүүргэж

	Эгнүүлсэн хөгнийг 

	Ишгээрээ дүүргэж 

	Залхалтгүй

	Живаа хүрэх болтугай. 

	 

	 

	АДУУН СҮРЭГ

	 

	Хулан цуглартал янцгаасан 

	Хурд хүч нь жагсарсан

	Ар өврөө бүрхсэн

	Адуун сүрэг нь гэвэл: 

	Хөөвөрлөж дэллэсэн адуунууд

	Хөрвө нялх унаганууд 

	Хөгшин залуу гүүнүүд 

	Хөөрхөн цовоо дааганууд 

	Уядаг хурдан хүлгүүд 

	Уургач сайн морьд

	Унааны тарган агтас

	Эд бүхэн нийлж

	Эрдэнийн сүрэг болдог байна. 

	Сэргэлэн цовоо зантай 

	Сэтгэл сэргэм алхсан 

	Сэгсэрч зайлж жороолсон 

	Хазаар даран тэмүүлсэн 

	Халж дарж дугтарсан 

	Хайвж дайвж сайварласан 

	Хатирч ергөж цогьсон

	Хадтай газар гантай юм шиг 

	Харанхуй шөнө дэнлүүтэй юм шиг

	Хазаар булаам агсан ч бий

	Хавар болоход гүйдэг ч бий 

	Булгиж цамнадаг эргэцээ ч бий 

	Бусгаж харайдаг ааштай ч бий 

	Буруу зөвгүй номхон ч бий

	Тэр бүхэн нийлээд

	Тэнгэрлэг сайн адуун сүрэг билээ. 

	 

	 

	ХОНИН СҮРЭГ

	 

	Хороо хотоо чимэглэсэн 

	Хонхор дүүрэн бялхсан 

	Хонгор сүү нь мэлтэлзсэн 

	Хоормог тараг нь дэлгэрсэн

	Хотолж ирдэг хурж зогсдог

	Хун цагаан зүстэй

	Хонин олон сүрэг 

	Хургалж төллөх үед нь 

	Хуурай бууц базаасан 

	Хужир шүү зэхсэн

	Хашаа хороо зассан 

	Хадлан бордоо бэлдсэн 

	Халууцам дулаан хэвтэр 

	Хөрвө нялхын тасалгаа 

	Уут, угж хүртэл бэлэн

	Ус нь хөлдөхгүй худагтай 

	Ариун цэврийн хэрэглэлтэй

	Анагаах эмээр хангалттай 

	Арчлах эмч жижүүртэй

	Хөвөн зөөлөн ноосоороо 

	Хөрслөг дулаан арьсаараа 

	Хөлдүү түүхий эдээрээ 

	Бэлтгэлийн төлөвлөгөө хангаж

	Бэлэн сайхан эд болж

	Бид бүхнээ хангадаг

	Хавтгай дөрвөлжин ууцтай, 

	Халбагар дугариг сүүлтэй 

	Халуун дулаан илчтэй 

	Хамгийн чухал ашигтай 

	Хашир малчин эзэнтэй

	Олон зуугаар суурилсан 

	Овоо толгод бүрхсэн

	Ойр холын хариулгатай 

	Олон замын бэлчээртэй 

	Таана ногоо ханхалсан

	Тавар товор хивсэн

	Тарайж тэрийж ярагласан

	Тарга хүч нь гүйцсэн

	Тариа будаа шиг үржсэн 

	Тансаг баян сүрэг юмаа. 

	 

	 

	ҮХЭР СҮРЭГ

	 

	Үхэр мөргөдөггүй

	Үнээ сувайруулдаггүй 

	Дуулга хүзүү нь бүдүүрсэн 

	Дух магнай нь буржийсан 

	Бөгтөр сэрвээтэй

	Бөөрөнхий эвэртэй

	Турж эцэж ядраагүй

	Тугал махаа бараагүй

	Угтаж хэрдэг

	Урамдаж мөөрдөг

	Улаан хүрэн бухын нь

	Уул ижил сүрэг нь гэвэл 

	Саваг сайтай сарлагууд 

	Сайхан биетэй хайнагууд 

	Сайн угсааны үнээнүүд 

	Рашаан булаг шиг сүүгээрээ

	Ард түмнийг хангасан 

	Арьс ширээр зузаан

	Ашиг шимээр арвин

	Салаа дөрвөн туурайтай 

	Сахлаг их хөөвөртэй 

	Саалгасан сүү нь сав дүүрч

	Сайхан идээ нь таваг дүүрч

	Мөөрч уулзах нь 

	Мөрөөдлийн шинжтэй 

	Мөргөлдөж салах нь 

	Тэрсэхийн янзтай

	Тэргэнд орвол тэнхээтэй 

	Тэнэг нь хөдөлбөл адраатай

	Заанаас дутуугүй чадалтай 

	Загаснаас дутуугүй усчин 

	Зам таарвал цувдаг

	Залхуу нь хүрвэл хэвтдэг

	Хээрийн бэлчээрт хэвтэмхий

	Хэлээ ороож идэмтгий 

	Нанжин согоо эвэртэй 

	Нарийн гоёмсог сүүлтэй 

	Хүзүү сэрвээ нь түхийсэн 

	Хөх дэлэн нь сэрийсэн 

	Хүдэр чийрэг шандастай 

	Хүч тарга ихтэй

	Төөрч ердөө үзээгүй

	Төл ердөө алддаггүй

	Цувж ирдэг цугларч саалгадаг

	Сүүн далай сүргийн дээд үхэр сүрэг юм аа.

	 


ХЭРЛЭН ГОЛЫН УНАГА

	 

	Хэнтий аймгийн унага 

	Хээр халтар морь минь 

	Хэрлэн голын усандаа 

	Шунгаж өссөн адуу минь 

	Дааганаасаа давхиж 

	Дандаа түрүүлэн цоллуулж 

	Даяар олондоо алдартай 

	Даамай хурдан морь минь 

	Баяр наадмын чимэг 

	Байгаа олны гайхамшиг 

	Баялаг сүргийн унаганыхаа

	Байдал төлөвийг хэлье: 

	Саран шүхрийн адилхан 

	Бөхийж ургасан дэлтэй 

	Санзайн алтан загас шиг 

	Мэлмэлзсэн нүдтэй 

	Самъяа бадам лянхуа шиг 

	Цорволзсон чихтэй

	Саруул эрдэнийн хонх мэт 

	Бөмбөгөрхөн магнайтай 

	Сайхан молцгийн адилхан 

	Туг сайхан сүүлтэй 

	Салхины хурд адилхан

	Хурдан дөрвөн туурайтай

	Зандан модны навч шиг

	Өнөр олон ижилтэй

	Сайвар жороо хатиртай

	Сайн морио ярихад

	Уралдаанд тавьдаг хурдан морь

	Усан тэлмэн жороо морь

	Уудам даамай хатиртай морь

	Уургын сэргэлэн цовоо морь

	Уналга эдэлгээ даадаг морь

	Удам сайтай эрхэм морь

	Ус нутгийн шинжээр

	Уудам Монголд төрдөг байна. 

	Эмээл тохоод уячихаар

	Нүдний чимэг морь

	Эдэлж унаад явахад

	Эзэн биеийн чимэг морь

	Элбэг сүргийн унага

	Эрдэнэ хүлэг морь минь.

	 


МОРИНЫ ЦОЛ

	 

	I

	Хамаг амьтны ханашгүй

	Баяр цэнгэлийн тод магнай болсон

	Түмэн агтын түрүүнд түдэлгүй хурдалдаг

	Төмөр зуузай сунган гүйдэг

	Мянган агтын түрүүнд мятралгүй хурдалдаг

	Мяндсан жолоо сунган гүйдэг

	Заан дөрвөн соёог яралзуулан

	Заамал зургаан хүзүүг сунгасан

	Төө сайхан чихийг солбилзуулан

	Төгрөг сайхан нүдийг эргэлдүүлэн

	Сагсгар сайхан дэлийг шаширлуулан

	Шанам сайхан сүүлийг сагсалзуулан

	Туулай сайхан зоог хотолзуулан

	Тураг сайхан биеийг холбилзуулан

	Эрчит дөрвөн хөлийг эрмэлзүүлэн

	Эрдэнэт дөрвөн туурайг гялалзуулан

	Давхиж гарсан хангайн буга

	Дайрч ирсэн даяны хүлэг

	Түмний тогтоол

	Төв даяар

	Маш гайхамшигт

	Бат идэр хурдан хүлэг.

	 

	II

	Бүгд Найрамдах бүрэн эрхт

	Бүх монгол улсын

	Баясал цэнгэлийн манлай болсон 

	Бат төрийн их наадамд

	... аймгийн ... сумын

	Ард ... 

	Адуунаас нь сонгож

	Агтаас нь шилж

	Дааганаас нь давхиулж

	Үрээнээс нь үсэргэсэн

	Үнэхээр гайхамшигт хурдан хүлэг ээ

	Эрдэнийн наян найман шинж бүрдсэн 

	Энэ л морины эрхэм байдал гэвэл 

	Арслангийн сүртэй

	Аргамгийн шинжтэй

	Хулан хоёр чихтэй

	Хун шөмбөгөр хошуутай

	Хуртай тарган нь ууцандаа

	Хурдан шинж нь борвиндоо

	Буян шинж нь сүүлэндээ

	Бушуу түргэн нь сагагтаа

	Дун бүрээ хамартай

	Дуран хар нүдтэй

	Хөндийн чинээ цээжтэй

	Хүдэр дөрвөн туурайтай

	Хөвөн нимгэн тохомтой

	Хөнгөн жаахан хүүхэдтэй

	Нар саран дөрөөтэй

	Навчин сайхан эрвээлжтэй. 

	Бөөрөнхий чулуунд бүдэрдэггүй 

	Бүргэд шувуунд гүйцэгддэггүй

	Хавтгай чулуунд халтиршгүй

	Харийн дайсанд баригдашгүй

	Харилтгүй хурдан хүлэг ээ. 

	Алтан толиур магнайгаараа

	Агаарын салхийг яран дэгдэж

	Алаг хоёр нүдээрээ

	Алсын барааг ширтэн дэгдэж

	Урт нурууг харайн дэгдэж

	Уужим хөндийг туулан дэгдэж

	Шанам сайхан сүүлийг салбалзуулан

	Шашир сайхан дэлийг сагсалзуулан

	Түмэн хүлгийн дундаас

	Түрүүлэн ирж

	Эзэн хүний

	Итгэлийг олж

	Унасан хүүхдийн

	Урмыг сэргээж

	Удмаараа түрүүлдэг

	Уяагаараа давхидаг

	Асар болгоны үүдэнд

	Am татуулан цоллуулагч

	Найр болгонд магтагдаж

	Наадам болгонд түрүүлэгч

	Тод магнай

	Торгон жолоо

	Хунгийн жигүүр 

	Хулангийн тоос 

	Түмэн эх хүлэг ээ. 

	 

	III

	Бүрэн эрхт

	Бүгд Найрамдах

	Монгол Ард Улсын 

	... аймгийн ...сумын

	... дугаар бригадын

	Өтгөн сүргийн гүүний унага аа! 

	Хангай дэлхийн сүрийг бадруулагч

	Хамаг амьтны ханашгүй баяр цэнгэлийн манлай

	Төрийн наадмын баясгалан болсон 

	Түмэн агтын тэргүүнд

	Түдэлгүй хурдалдаг

	Төмөр зуузай сунган гүйдэг. 

	Мянган агтын тэргүүнд

	Мятралгүй хурдалдаг

	Мяндсан жолоо сунган гүйдэг

	Заан дөрвөн соёог яралзуулсан 

	Заамал зургаан хүзүүг сунгасан

	Төө сайхан чихийг солбилзуулсан 

	Төгрөг хар нүдийг тормолзуулсан 

	Туулай сайхан зоог хотолзуулсан 

	Тураг сайхан биеийг холбилзуулан 

	Шашир сайхан дэлийг сагсалзуулсан 

	Шанам сайхан сүүлийг самбалзуулсан 

	Эрчимт дөрвөн туурайг жирэлзүүлсэн 

	Эрдэмт дөрвөн хөлийг гялалзуулсан. 

	Дайрч ирсэн даяны хүлэг

	Давхиж гарсан хангайн буга

	Түмний дуртгал

	Даяарын гайхамшиг. 

	Ган зуузай

	Галт идэр хүлэг ээ

	Энэ наадмын өмнө

	Эрхэм цолыг өрнөн дэлгэрүүлсэн 

	Ирэх наадмын өмнө

	Өсөх цолыг тэмдэглүүлсэн

	Олон түмэн ардын өмнө

	Онц сайхан үзэмж болсон

	Энх бат төрдөө

	Эрхэм сайхан чимэг болсон

	Эзэн хүнээ баярлуулсан

	Ижил олноо арвижуулсан

	Магтаж баршгүй эрдэмтэй

	Мандуулж баршгүй үзэсгэлэнтэй

	Элдэв зүйлийн эрдэнэсийн шинж бүрдсэн

	Энх амгалан, элбэг жаргалан

	Түмний эх

	Торгон жолоо

	Тод манлай энэ билээ! 

	 

	IV

	Ард малчин 

	... 

	Адуунаас нь барьсан

	Агтаас нь шилсэн 

	Үрээнээс нь уясан 

	Үнэхээр хурдан морь оо

	Энэ морины шинж гэвэл: 

	Арслангийн байдалтай 

	Аргамгийн шинжтэй

	Хулан хоёр чихтэй

	Хун шөмбөгөр хошуутай 

	Хуртай тарган нь ууцандаа 

	Хурдын шинж нь борвиндоо 

	Бушуу түргэн нь сагагтаа 

	Буян хишиг нь сүүлэндээ

	Дун бүрээ хамартай

	Дуран хар нүдтэй

	Хөндийн чинээ цээжтэй 

	Хөвөн нимгэн тохомтой 

	Хөнгөн тааруу хүүхэдтэй 

	Навчин сайхан эрвээлжтэй

	Өшөөтөн дайсанд дарагдашгүй 

	Өлөн чононд идүүлшгүй

	Бөөрөнхий чулуунд бүдэршгүй 

	Хавтгай чулуунд халтиршгүй 

	Харцага шувуунд гүйцэгдэшгүй 

	Харийн дайсанд баригдашгүй

	Олон агтаас онцлон дэгдэж 

	Алтан дэлгэр магнайгаараа

	Агаарын салхийг яран дэгдэж 

	Алаг сайхан хоёр нүдээрээ

	Алсын барааг ширтэн дэгдэж 

	Хүчирхэг дөрвөн туурайгаараа 

	Газрын хөрсийг онгилон дэгдэж 

	Халуур мөнгөн хошуугаараа

	Хазаар юугаан хазлан дэгдэж 

	Хайсан хоёр чихээрээ

	Харийн чимээг сонсон дэгдэж 

	Хагалаа найман шандсаараа

	Хангардийн хүчээр дэгдэж 

	Уужим хөндийг дүүлэн дэгдэж

	Урт нурууг харайн дэгдэж

	Уран хурдан зоригийг үзүүлж

	Эр морины чадлыг гайхуулж

	Энэ наадмын талбар дээр 

	Нэгдүгээр моринд шалгаран гүйж 

	Эзэн ардын сэтгэлийг баясгуулж 

	Энэ наадмын цог залийг бадруулж

	Өргөн олон ард түмний

	Дур сэтгэлийг татан дуудаж

	Алслан түрүүлж

	Амьтан бүхэнд магтагдаж

	Ард болгонд сайшаагдаж

	Түүх сударт бичигдэж

	Түмэн олонд дурсагдаж

	Төр ардын цэнгэл наадамд

	Түрүүлж ирж

	Төгс буянт энх жаргалант

	Эрхт наадамд

	Удмаараа түрүүлдэг

	Уяагаараа давхидаг

	Найр болгонд уяулж

	Наадам болгонд түрүүлж

	Алтан амсарт

	Мөнгөн хундагат

	Айргаар мялаалгаж

	Ард олныг арван зүгтээ хүрээлүүлж

	Асар болгоны үүдэнд

	Амыг татуулж

	Цолыг дуудуулагч

	Алдарт Монголын удамт гүүний унага

	Хөлөг морины

	Хүчин чадлыг гайхуулагч

	Хүн болгоны сэтгэлийг баясуулагч

	Эрдэнийн тон ч манлай

	Торгон жолоо

	Баярын магнай

	Бат идэр түмний эх ээ! 

	 

	V

	Бадрангуй жавхлант баярын магнай 

	Энэ их наадмын өмнө

	Баясгалан хөгжлийн бат цэнгэлээр 

	Мэрийн уралдаж

	Нэгийн удаа

	Нэхэн шамдаж

	Аван гүйцэж

	Арай дутаж ирсэн

	Энэ морь хэний вэ гэвэл

	... сумын ... нэгдлийн

	Адуунаас барьсан

	Агтаас шинжсэн

	Арслан зоригт

	Агуу хүчит бат хүлэг

	Энэ морины цол юу вэ? гэвэл

	Бөөн чулуунд бүдэрдэггүй

	Бүгчим халуунд халширдаггүй

	Хавтгай хаданд халтирдаггүй 

	Халуун ганд боогддоггүй

	Уулын цаанаас уралдаад ирдэг 

	Улам хойноо дэгдээд ирдэг 

	Толгойгоороо тоглоод ирдэг 

	Тоосноосоо бусгаад ирдэг 

	Сүүлээрээ наадаад ирдэг 

	Сүүдрээрээ тоглоод ирдэг

	Хөндийн тоосыг хөдөлгөгч

	Хүний үрийг баясгагч

	Хөгжилт наадмыг дэлгэрүүлэгч 

	Хүчит идэр хүлэг энэ билээ! 

	 

	VI

	Бүрэн эрхт БНМАУ-ын ... аймаг

	сум ... нэгдлийн ... бригадын

	Ард ... -ын өтгөн сүргийн удам 

	Үнэхээр хурдан сайн гүүний унага аа

	Түг түмэн агтын дундаас

	Төгс хурдан шандсаа үзүүлж 

	Харцага шувуу шиг нисэж 

	Хамгийн түрүүнд ирэгч

	Энэ сайхан хөлгийн

	Эрэмгий шинжийг дурдвал 

	Зандан дөрвөн соёотой

	Заамал зургаан хүзүүтэй

	Засмал дөрвөн туурайтай

	Замбага хоёр чихтэй

	Сувд сайхан шүдтэй

	Сунагар өргөн ташаатай

	Сойлго уяаг нь тохируулсан

	Сонин шинжийг нь бүрдүүлсэн 

	Туулай сайхан зоотой

	Тунамал сайхан дэлтэй

	Тунсаг сайхан сүүлтэй

	Тухлаг бадируун биетэй

	Морины сайн шинж

	Мөн биед нь бүрдсэн

	Мойл хар нүдтэй

	Молор эрдэнэ толгойтой 

	Мохошгүй эрэмгий чадалтай 

	Хазаар хаялан давхидаг

	Хавийн газрыг товчлон гүйдэг 

	Зуузайгаараа зугтан гүйдэг 

	Зуурын газрыг товчлон гүйдэг

	Толгойгоороо тоглон давхидаг 

	Тоосноосоо бусган давхидаг 

	Сүүлээрээ тоглон давхидаг 

	Сүүдрээсээ бусган давхидаг 

	Уулын цаанаас ундран давхидаг 

	Улам хойноо дэгдэн давхидаг 

	Агуу шинжийг бүрдүүлсэн 

	Алдарт энэ хурдан морийг 

	Ардын их баяр наадмын

	Асрын өмнө зогсоож

	Торгон жолоог сунган өргөж 

	Тоймгүй чадлыг нь магтан ерөөж 

	Алтан амсарт, мөнгөн дотортой 

	Агар зандан хултай айргаар 

	Амсар дүүрэн мэлтэлзүүлээд

	Аз жаргал тохиолдсон

	Ард олондоо гайхагдсан

	Ачит эзнээ баярлуулсан

	Улам нэмэн хурдлах

	Урагш давхин түрүүлэгч

	Эрхэм сайхан морь

	Эрх жаргалант түмний эх 

	Баярын магнай

	Бат идэр

	Бахдаж баршгүй

	Хурдан хүлэг ээ. 

	 

	VII

	Бадрангуй жавхлант

	Баярын магнай

	Бат төрийн

	Баясгалант их наадамд 

	Баатар хөдөлмөрөөрөө

	Бүтээлийн ихэд хүрээд

	Баясгалант хөгжил

	Бат цэнгэлээрээ

	Баясгаж байгаа

	Өргөн олны

	Өмнүүр ирэхдээ

	Хуй адил

	Хурдан хүлгийн

	Эхний хэсэгт

	Эрэмгий хүчээ

	Эрчлэн гаргаж

	Нэгийн удаа

	Нэмэн дүүлж

	Нэхэн шамдаж

	Нэг ойртож

	Ач тач ахин нэмж

	Аван гүйцэж

	Арай дутаж

	Аман хүзүүдэж ирсэн

	Энэ морь бол ... аймаг

	... сумын ...нэгдлийн 

	... бригадын ард ... -ны

	Адуунаасаа барьсан

	Агтаасаа шилсэн

	Арслан зоригт

	Агуу хүчтэй

	Удмаараа хурдан

	Унаган хүлгийн

	Цохолж дуудах

	Цол нь гэвэл

	Бөөн чулуунд бүдэрдэггүй 

	Бүгчим халуунд хөлөрдөггүй 

	Хавтгай чулуунд халтирдаггүй

	Халуун ганд ч ганддаггүй

	Хахир өвөлд ч турдаггүй

	Хатуу эдэлгээнд ч ядардаггүй

	Дайрч ирдэг даян хүлэг

	Давхиж сурсан хангайн буга

	Түмний дуртгал

	Даяар гайхамшигт

	Ган зуузай

	Галт идэр хүлэг

	Энэ их наадамд

	Нэгийн удаа цоллогдовч

	Ирэх жилийн наадамд

	Эхний моринд цоллогдох

	Төгс шинж нь бүрдсэн

	Түмэн олондоо гайхагдсан. 

	Энх бат төрдөө

	Эрхэм сайхан чимэг болж

	Эзнээ баярлуулж

	Ижлээ арвижуулсан

	Магтаж баршгүй чадалтай

	Мандуулж баршгүй үзэсгэлэнтэй

	Энх амгалан

	Эрх жаргалангийн

	Түмний эх торгон жолоо

	Тод магнай хурдан хүлэг ээ

	 

	VIII

	Харвасан сумны сүйгээ мэт 

	Харанхуй шөнийн цахилгаан мэт 

	Хад чулууны цуурай мэт

	Ханагар галын зэрэглээ мэт 

	Түмэн агтыг ардаа орхиж

	Төөнөрсөн тоосыг бутарган орхиж 

	Түгээмэл наадмын чимэг болж

	Түмэн олны сэтгэлийг баясгаж

	Ижил сүргийн алдрыг мандуулж

	Эзэн хүний магнайг тэнийлгэж 

	Энгийн олонд гайхамшиг болсон 

	Эрдэнийн хүлэг. 

	Дэмбэрэл билэг цол учрал бүрдсэн 

	Дэлгэрэнгүй энэ их найрын

	Дэд дугаарт гүйж ирсэн энэ морь бол 

	Давхарлагсан үүлээр хөлөглөгч 

	Цахилгаан ихтэй алтан лууны соёотой 

	Цааш нааш халин нисэгч

	Алаг гардийн дэвлэгтэй

	Цаст уулын орой дээр байцлагч 

	Цагаан өнгөт арслангийн жавхлантай 

	Зандан модны шугуй доор сүрэглэгч 

	Чадал ихтэй эрээн барсын үсэрлэгтэй 

	Цутгалантай их далай доор шунгагч 

	Чингэмэл аварга загасны тоглоомтой 

	Цэрэг дайны тоосыг товруу болгогч 

	Чин зоригт цагаан зааны чадалтай 

	Цэвэрхэн байдалтай ажнай хүлэг ээ. 

	 

	IX

	Бүрэн эрхт БНМАУ-ын ... аймгийн 

	сумын ... нэгдлийн ...-р бригадын 

	малчин ...-ний адуун сүргийн унага аа! 

	Төгс ялалтын ойн

	Төрийн их баярын

	Түмний цэнгэлийн дээж

	Түвшин энхийн наадмын

	Хуй адил хөдөлгөөнт

	Хурдан хүлгийн уралдаанд

	Бяр чадлынхаа хүчээр

	Бартаат замыг туулж

	Хашхиран гийнгоолох дуунд 

	Харайлтын хүчин нэмэгдээд 

	Урдаа яваа морьдыг

	Урамтай гүйцэж аваад

	Газар холдох тутамдаа

	Гайхмаар хурдан нэмээд

	Харайх хөлийн нь эрч

	Харцагын шумбах адил дүүлээд 

	Агтын хурдыг шалгасан

	Алдарт энэ уралдаанд

	Айргийн тавд баригдсан

	Армаг хурдан хүлэг ээ! 

	Энэ морины шинж нь гэвэл: 

	Эцэж цуцахгүй тэнхэлтэй 

	Эрэлхэг шинж бүрдсэн

	Эрэмгий хурдан удамтай

	Түмний дурыг булааж

	Даяар олонд гайхагдсан

	Ган зуузай дарж

	Газрын холд чангардгаараа 

	Ижил дундаасаа тодорсон

	Эзэн ардаа баясуулагч

	Энх төрийн чимэг

	Эрхэм хурдан шинжит 

	Магтагдаж баршгүй эрдэмтэй 

	Мандуулж баршгүй үзэсгэлэнтэй 

	Ирэх жилийн наадамд

	Эхэнд түрүүлэх хурдан хүлэг ээ!

	 


НУМ СУМЫН МАГТААЛ

	 

	Ойн олон модны дотроос

	Онцгой нэг шулуун бургасыг

	Гоцлон авч сонгоод

	Хоёр тохойгоороо хэмжиж

	Ховил харуулаар харуулдаж

	Хуурай зүлгүүрээр зүлгүүрдэж 

	Хурдан цагаан сум болгосон гэдэг. 

	Хөхрөн харагддаг

	Хөх огторгуйн доогуур

	Хальж нисэж, дэвж буудаг

	Тас жигүүртний өдийг

	Талтайхан хэмжээд

	Тайрч тааруулаад

	Таллан зүсэж

	Уртханаас нь шилж аваад

	Уран хүний ухаанаар

	Урлаж хийхдээ

	Гадаад далайг гаталж шунгасан

	Ганга мөрнийг нэвтлэн шунгасан

	Алтан нүдэт

	Ангалзсан загасыг

	Харваж намнаад

	Хальсалж өвчөөд

	Хандалж чанаад

	Халтар цавуу болгон

	Наалдуулсан гэдэг. 

	Балбын дархан балбаж хийсэн

	Баатар дархан давтаж хийсэн

	Ган төмрийг сийлж хийсэн

	Галууны тавгийг янзлуулж хийсэн зэвтэй гэдэг

	Тархинд ургасан эврээр элэглэн хийсэн

	Тахимд ургасан шандсаар арлан хийсэн

	Эр үхрийн ширийг

	Эсгэж зүсээд, элдэж нухаад

	Эрчлэн мушгиж хийсэн хөвчтэй тул

	Харвахад мэргэн ханилахад эелдэг

	Дайнд баатар, даамай оноотой

	Эзэндээ ээлтэй

	Эвэр шар нумын цолыг олсон ажээ.

	 


БӨХИЙН ЦОЛ

	 

	Баруун талын засуул сонс оо 

	Бүрэн эрхт Бүгд Найрамдах 

	Монгол Ард Улсын 

	Ардын хувьсгалын 

	Яруу алдарт

	... жилийн ойн

	Баяр наадмын

	Улсын идэр залуу

	Аварга ... аа

	Энэ их баяр цэнгэлийн 

	Түгээмэл жавхлан бүрдүүлсэн 

	Түмэн олны дотроос шалгарсан 

	Монгол даяар алдартай

	Хамаг олноо баясуулагч 

	Харилтгүй зоригт

	Хурц гарамгай

	Хурдан шаламгай

	Баатар зоригт

	Бадрангуй хүчит

	Өсөн нэмэх

	Өрнөн дэлгэрэх

	Улам улам сайжрах

	Уран мэхт залуу бөх өө

	Их баяр цэнгэл наадмын

	Үндэсний бөхийн барилдааны

	Зүүн талын жигүүрт байгаа

	... аймгийн харьяат

	Олон түмний дундаас

	Онцлон шалгарсан

	Бүхний тэргүүн

	Бөхийн магнай

	Идэр залуу

	Аварга аа. 

	Танай талын баруун жигүүрт байгаа

	... аймгийн харьяат

	Улсын заан ...-ийг амлан авч

	Олон түмний өмнө

	Уран мэхийг уралдуулан хийж 

	Барин авч барилдаж

	Хүчийг үзье гэв ээ.

	 


[image: index-174_1.png]

	ЗУГАА ҮГ -  ҮГЭН ТОГЛООМ

	 


БҮҮВЭЙН ДУУНЫ ҮГ

	 

	Хараадай хааны ач лаа

	бүүвэй, бүүвэй, бүүвэй 

	Хариутган тайжийн дүү лээ 

	бүүвэй, бүүвэй, бүүвэй 

	Зэргэлдээ мэргэний зээ лээ 

	бүүвэй, бүүвэй, бүүвэй 

	Зээрэн сагсууны дүү лээ

	бүүвэй, бүүвэй, бүүвэй 

	Буурал мэргэний үр лээ

	бүүвэй, бүүвэй, бүүвэй 

	Будаг шагайн хүү лээ. 

	бүүвэй, бүүвэй, бүүвэй 

	Ээлээ зээлээн дүү лээ

	бүүвэй, бүүвэй, бүүвэй 

	Эрдэнэ Доньдын хүү лээ

	бүүвэй, бүүвэй, бүүвэй 

	Ахан дүүгийн зээлээ

	бүүвэй, бүүвэй, бүүвэй 

	Охин дүүгийн хүү лээ

	бүүвэй, бүүвэй, бүүвэй

	 

	***

	Тон тон найзуу 

	Тоолж, найзуу

	 

	***

	Гуулин горхи уу 

	Голт зүрх үү

	Энх мөнх 

	Эрдэнийн хулгана

	 

	***

	Сум дээр явдаг тагтааны хүү

	Сүргээр явдаг адууны хүү 

	Ёнхор дуутай хэрээний хүү 

	Ёдор дуутай уулийн хүү 

	Талд нисдэг ятууны хүү 

	Тал нь алаг шаазгайн хүү 

	Ууланд явдаг угалзын хүү 

	Улаан эрээн барсын хүү 

	Уруу царайтай доргоны хүү 

	Улих дуутай чонын хүү

	Урт сүүлтэй үнэгний хүү 

	Ухирч хэвтдэг туулайн хүү.

	 


ТУУЛАЙ

	 

	Бөн бөн гүйе 

	Дэн дэн гүйе

	Хаа явж

	Туулай болох вэ? 

	Талаар явбал минь

	Тайга нохой нь барина 

	Тариагаар явбал минь

	Тавтай мэргэн нь харвана 

	Тэнгэрээс гуйсан амь минь 

	Тэмээнээс гуйсан уруул минь

	 

	Бөн бөн гүйе

	Дэн дэн гүйе

	Хаа явж

	Туулай болох вэ? 

	Айлаар явбал минь

	Арслан нохой нь барина 

	Уулаар явбал минь

	Авлуу мэргэн нь харвана. 

	Эрлэгээс гуйсан амь минь 

	Илжигнээс гуйсан чих минь

	 

	Бөн бөн гүйе

	Дэн дэн гүйе

	Хаа явж

	Туулай болох вэ? 

	Хотгороор явбал минь 

	Хурдан нохой нь барина

	Хонхроор явбал минь

	Хараа мэргэн нь харвана. 

	Бурхнаас гуйсан амь минь 

	Бугаас гуйсан сүүл минь

	 

	Бөн бөн гүйе 

	Дэн дэн гүйе 

	Хаа явж

	Туулай болох вэ? 

	Хажуугаар явбал минь

	Хачин шувуу нь барина 

	Хадаар явбал минь

	Харалдай мэргэн нь харвана 

	Үхрээс гуйсан нүд минь 

	Үнэгнээс гуйсан хөл минь

	 

	Бөн бөн гүйе 

	Дэн дэн гүйе 

	Хаа явж

	Туулай болох вэ? 

	Бут уулаар явбал минь

	Бүргэд шувуу нь барина 

	Бургасаар явбал минь 

	Боролдой мэргэн нь харвана 

	Элдээд авах

	Арьсгүй бие минь

	Өвчөөд авах

	Махгүй бие минь

	 

	Бөн бөн гүйе 

	Дэн дэн гүйе 

	Хаа явж

	Туулай болох вэ? 

	Хөдөөгөөр явбал минь 

	Хэцүү шувуу барина 

	Хүнхрээр явбал минь 

	Хүүхэд охид хөөнө 

	Хилэнцгүй бие минь 

	Хэлтэсгүй мах минь 

	Бөн бөн гүйе

	Дэн дэн гүйе

	Хаа явж

	Туулай болох вэ?

	 


ЖОРОО ҮГ

	 

	Хоёр уулын хооронд

	Хоргой цэцэг

	Цэцэгт нь цэгээ алт

	Алтанд нь арван хэлхээ

	Хэлхээнд нь хээ хуар 

	Хуаранд нь хунтар илжиг

	Илжгэнд нь эгэл боол 

	Боолд нь бор галуу 

	Галуунд нь газар ус

	Усанд нь уул монгол. 

	 

	***

	Элээ элээ эргэнэ

	Ишиг хурга үргэнэ

	Хэрээ хэрээ эргэнэ

	Хэл ам татна

	 

	***

	Босъё хө

	Булган дахаа өмсье хөө 

	Булгийн хөвөөгөөр явъя хөө 

	Бог малаа хариулъя хөө

	 

	Явъя хөө

	Явган тэргээ хөллөе хөө 

	Янзган дахаа өмсье хөө 

	Ямаа хонио хариулъя хөө

	 

	***

	Цас цас хайлж байна

	Цагаан ямаа ишиглэж байна 

	Өөрийн хүү уйлж байна 

	Өвөө эмээ саатуулж байна

	 

	Бороо бороо орж байна 

	Ботго тугал төрж байна 

	Хүүхэд хүүхэд уйлж байна 

	Хөгшид өвгөд саатуулж байн

	 

	***

	Туулай туулай тонгос 

	Туулайн бөгс онгос 

	Хоёр чих нь дэлдэс 

	Хоёр нүд нь бүлтэс

	 

	***

	Дуу дуу тал дээр

	Тарган хонь бэлчээр дээр 

	Элээ элээ эргэн дээр 

	Ишиг хурга зүлгэн дээр

	 

	Халгай халгай хажуу дээр 

	Хамаг мал бэлчээр дээр 

	Лууль лууль нутаг дээр 

	Нугас галуу усан дээр

	 

	Ууль ууль ууланд

	Улаан торго дэлгүүрт 

	Мангир мангир манханд 

	Магнаг торго дэлгүүрт

	 

	***

	Бороо бороо орлоо 

	Ботго ботго туйллаа

	Ээзгий асгалаа 

	Эмгэн уйллаа.

	***

	Аав нь үхэр ална

	Ээж нь гэдэс арилгана 

	Хүргэн нь хүзүү нугална 

	Хүүхэн нь өөх базална

	 

	***

	Шаазгай шаг шаг 

	Шагшуурга бөн бөн

	Бөгтөр туулай

	Зандан модон доогуур годос

	 

	Шаазгай шаг шаг

	Шар шувуу бөг бөг

	Дэрсэн тэрэг дэн дэн

	Бөөсөн тэрэг бөн бөн

	 

	***

	Хув ямаа чайг чайг

	Хундан хонь тойг тойг

	 

	***

	Цай чанахад чавганц сайн 

	Цавуу наахад мужаан сайн 

	Чулуу түүхэд хүүхэд сайн 

	Шаантаг шаахад лантуу сайн 

	Үлгэр хэлэхэд өвгөн сайн

	Өөд гарахад залуус сайн

	 

	***

	Тогоруу тогоруу цамаа харай 

	Цангаа цохиж өгье дөө

	Дэгэнц догонц

	Дээлээ тайлаад өгье дөө

	 

	Лам шувуу лам шувуу цамаа харай 

	Наадмаа аваад өгье дөө

	Лавтанхай савтанхай

	Надтай хоёул нааданхай

	 

	***

	Тахар ээжийн таван хүү 

	Тариа тарихаар гайхалтай

	Таван хар ямаа нь

	Хивэх гэгчээр гайхалтай 

	 

	Бөх цагаан морь нь

	Бөнших гэгчээр гайхалтай

	Бөгтөр цагаан нохой нь 

	Хуцах гэгчээр гайхалтай

	 

	***

	Удан айлын унхар гуай

	Урлах гэдэг нь айхавтар

	Ухна хуц хоёрынх нь 

	Мөргөлдөх гэдэг нь айхавтар 

	 

	Тайлаг тайлаг тэмээнийх нь 

	Таврах гэдэг нь гайхалтай 

	Тарган хөх бухынх нь

	Сэжих гэдэг айхавтар

	 

	Цагаан саарал азарганых нь 

	Цавчих гэдэг нь гайхалтай 

	Цагаан халтар нохойных нь 

	Боорлох гэдэг нь айхавтар

	 

	Яаман айлын Янжидмаа 

	Янзтай гэдэг нь гайхалтай 

	Ямаа хонь хоёрынх нь

	Майлах гэдэг нь гайхалтай

	 

	Ингэ ботго хоёрынх нь 

	Буйлах гэдэг гайхалтай 

	Нянгар нэртэй нохой нь 

	Хуцах гэдэг гайхалтай

	 

	Дамба, Пүрэв хоёрын

	Барилдах гэдэг нь яриагүй 

	Даага унага хоёрынх нь 

	Янцгаах гэдэг нь яриагүй. 

	 

	Хүрэгч үнээ тугалтайгаа 

	Мөөрөх гэдэг нь яриагүй 

	Хүүхэд бэр хоёрынх нь

	Саах гэдэг нь яриагүй

	 

	***

	Саарал азарганы дэл нь урт 

	Саамгай үнээний хөх нь урт 

	Цагаан буурын хүзүү нь урт 

	Халзан хуцын эвэр нь урт 

	Халтар ухнын сахал нь урт

	 

	***

	Тугал тугал тоглоно 

	Туул голдоо очно 

	 

	Унага унага тоглоно 

	Онон голдоо очно 

	 

	Ботго ботго тоглоно 

	Богд ууландаа очно 

	 

	Хурга хурга тоглоно 

	Хадан дээгүүр наадна 

	 

	Ишиг ишиг тоглоно 

	Эргэн дээгүүр наадна.

	 


 

	ТАВАН ХУРУУ

	 

	1. Эрхий хуруу

	        Эрхий мэргэн

	            Бадвайр

	                Эрхий эрдэм

	                    Барвайдаа

	2. Долоовор хуруу

	        Эрэнчин домч

	            Бадан хүрэн

	                Хомхой хошуу

	                    Батан туулай

	3. Дунд хуруу

	        Дунд ноён

	            Тоовч тоог

	                Дунд дуулга

	                    Тоохон товч

	4. Ядам хуруу

	        Шагдар зайсан

	            Гийчин хүү

	                Ядам дархан

	                    Толивай

	5. Чигчий хуруу

	        Оготор бичээч

	            Бүүвэй хүү

	                Цоожий бүүжий

	                    Бячийхан бячуудай

	 


МАЛЫН ЭРХТНИЙ ҮГС

	 

	НАЙМАН «-ХАЙ»

	 

	Толгойнд байдаг чамархай 

	Дотор байдаг чацархай 

	Гүзээнд байдаг хужирхай 

	Гүрээнд байдаг булчирхай 

	Өвчүүнд байдаг аюулхай 

	Өөхөнд байдаг уйланхай 

	Унхайж байдаг ухархай 

	Угалзалж байдаг тууранхай

	 

	ДӨРВӨН «-Ж»

	 

	Аманд байдаг завж 

	Аарцагт байдаг сүүж 

	Цусанд байдаг нөж 

	Гүзээнд байдаг сэмж

	 


ДАЙРАЛЦАХ ҮГ

	 

	Зээ хүү минь тийм дээ,

	Зурмантааны нүхэнд нь 

	Зургаан салаа байна уу даа 

	Зулзаган чиний цээжинд нь 

	Зургаан шүлэг байна уу даа? 

	Алагтааны нүхэнд нь

	Арван салаа байна уу даа

	Ан-аа чиний цээжинд нь 

	Арван шүлэг байна уу даа? 

	 

	Зээ хүү минь тийм үү дээ 

	Арван тавны сарыг

	Ар дээрээ гартал хэлэлцье

	Адуу үхэр хоёрыг 

	Бэлчээрт гартал хэлэлцье

	Хорин тавны сарыг

	Ар дээрээ гартал хэлэлцье

	Адуу үхэр хоёрыг

	Хойд дээр гартал хэлэлцье

	Хонь ямаа хоёрыг 

	Бэлчээрт гартал хэлэлцье

	 

	Зээ хүү минь тийм үү дээ 

	Гүү морийг унаад

	Гүвээ давж чадах уу даа 

	Гүзээн толгойлж ирээд 

	Надтай хэлэлцэж чадах уу даа? 

	Дааган морийг унаад

	Даваа давж чадах уу даа? 

	Давсан толгойлж ирээд

	Надтай хэлэлцэж чадах уу даа? 

	 

	Зээ хүү минь тийм үү дээ 

	Гүн нуурын усанд нь

	Гөлмөн үзүүр автаагүй 

	Гүйгээд ирсэн чамаа мууд 

	Шүлгэн үзүүр автаагүй

	Тохой тойрмын усанд нь 

	Тохмын үзүүр автаагүй

	Тоглоод ирсэн чи мууд 

	Шүлгэн үзүүр автаагүй

	 

	Зээ хүү минь тийм үү дээ 

	Уул дээгүүр явдаг

	Улаан халтар хэнийх вэ? 

	Улсаас түрүүнд дуу гардаг

	Тэр золбин хэнийх вэ? 

	Хадан дээгүүр явдаг

	Хар халтар хэнийх вэ? 

	Хамгаас түрүүнд дуу гардаг

	Тэр золбин хэнийх вэ? 

	 

	Зээ хүү минь тийм үү дээ 

	Уул дээгүүр явдаг

	Улаан халтар танайх 

	Улсаас түрүүн дуу гардаг

	Тэр золбин танайх

	Хадан дээгүүр явдаг

	Хар халтар танайх

	Хамгаас түрүүн дуу гардаг 

	Тэр золбин танайх

	 

	Зээ хүү минь тийм үү дээ 

	Сарыг харваад алдвал

	Саадаг бариад юу хийнэ 

	Чамтай хэлэлцээд гартвал

	Шүлэг холбоод юу хийнэ 

	Мэлхий харваад алдвал

	Мэргэнд ороод юу хийнэ 

	Мөнөөхөн чамд гартвал

	Холбоо булаалдаад юу хийнэ

	Зээ хүү минь тийм үү дээ.

	 


EC ХЭЛЭЛЦЭХ ҮГ

	 

	Нэг есөд яах вэ? 

	    Нэрмэл архи хөлдөнө 

	 

	Хоёр есөд яах вэ? 

	    Хорз архи хөлдөнө

	 

	Гурван есөд яах вэ? 

	    Гунан үхрийн эвэр хуга хөлдөнө 

	 

	Дөрвөн есөд яах вэ? 

	    Дөнөн үхрийн эвэр хуга хөлдөнө 

	 

	Таван есөд яах вэ? 

	    Тавьсан будаа хөлдөхгүй

	 

	Зургаан есөд яах вэ? 

	    Зурайсан зам гарна

	 

	Долоон есөд яах вэ? 

	    Довын толгой борлоно 

	 

	Найман есөд яах вэ? 

	    Нал шал болно

	 

	Есөн есөд яах вэ? 

	    Ерийн дулаан болно.

	 


ТАРВАГАЦАХ

	 

	Энэ тоглоомд тарвага гэсэн хэсэг хүүхэд ба чоно гэсэн нэг хүүхэд байна. Тарвага хориос гучин метр зайтай хоёр нүхтэй бөгөөд тарваганы гүйдлийн дунд хэрд чигтэй түүнээс нэлээд зайдуу хонгилд чоно амьдарна. Эхлээд хоёр тарвага чононд очиж тамхилан дараа үгийг хэлэлцэнэ. 

	Тарвага хоёр нүхнийхээ хооронд гүйлцэхэд чоно хажуугаас нь дайрч барина. Барьсан тарвагаа хонгилдоо аваачиж хадгална. Тарвагыг нүхэндээ орохын өмнө хөөж барих ба барьж чадахгүй нүхэнд нь оруулбал дахин гарч гүйхийг хүлээнэ. 

	Тарвагыг бүгдийг барьж авснаар тоглоом дуусна. 

	 

	— Чоно гуай, чоно гуай тамхи! 

	— Тарваганы заар ямар өмхий юм

	— Тарвага гуай, тарвага гуай тамхи

	— Чонын шээс яасан шөвтөр юм гээд хөөргийг шиднэ. 

	— Чоно гуай чоно гуай хэтээ өгөөч

	— Хэтээр яах гэсэн юм бэ? 

	— Гал түлье

	— Галаар яах гэсэн юм бэ? 

	— Цавуу буцалгая

	— Цавуугаар яах гэсэн юм бэ? 

	— Нум сум наая

	— Нум сумаар яах гэсэн юм бэ? 

	— Чонын толгойг хага харвая 

	 

	гэсний дараагаар зээргэжин, нүүргэнчин, ногтчин, чагтчин гээд зугтааж тоглоом эхэлнэ.

	 


СҮМБЭР УУЛ

	 

	Энэ тоглоомоор тоглоход Сүмбэр уул байгуулж байгаа хүн зүүн гарын чигчий хуруун дээр баруун гарын чигчийг өндгөөр нь тохож, дараа нь зүүн гарын дунд хуруу, ядам хуруу хоёр дээр баруун гарын мөн хоёр хурууг чигчийн доогуур оруулж давхарлан тавьж, эцэст нь зүүн гарын эрхий, долоовор хоёр хурууг баруун гарын долоовортой уулзуулан дээш шовойлгож уул хэлбэртэй болгоно. Дараах зүйлийг асууж, хариулж тоглоно. 

	Сүмбэр уул

	3 - зүүн гар, 

	Б - баруун гар. 

	1 - эрхий хуруу, 

	2 - долоовор хуруу, 

	3 - дунд хуруу, 

	4 - ядам хуруу, 

	5 - чигчий хуруу

	 

	1. Энэ юу вэ? (3-1) 

	    Шаварт унасан шарга даага

	2. Энэ юу юм бэ? (Б-5, 3-5) 

	    Холбоотой хоёр бяруу

	3. Энэ юу юм бэ? (Б-3, 4)

	    Ноён хатан хоёрын ор дэр буюу олбог, түшлэг

	4. Энэ юу юм бэ? (3-3, 4)

	    Ноён хатан хоёр

	5. Энд юу байдаг юм бэ? 

	     (Баруун эсвэл зүүн гарын алганы хонхор) Мянган адууны зогсоол

	6. Энд юу байдаг юм бэ? (Зүүн гарын алганы хонхор)

	    Түмэн хонины хороо

	7. Энэ юу юм бэ? (Б-1)

	    Алтан багана

	8. Энэ юу юм бэ? (Б-2)

	    Мөнгөн багана

	9. Энэ юу юм бэ? (3-2)

	    Шүрэн багана

	10. Энэ юу юм бэ? (Б-1-ийн үе)

	    Шар нохой

	11. Энэ юу юм бэ? (Б-2-ын үе)

	    Хар нохой

	12. Энэ юу юм бэ? (3-2-ын үе)

	    Халтар нохой

	13. Энэ юу вэ? (Б-1-ийн хумс)

	    Чогчиго шувуу

	14. Энэ юу вэ? 

	    Бялзуухай шувуу

	15. Энэ юу вэ? 

	    Хараацай шувуу

	16. Энэ дээр юу суудаг юм бэ? 

	    Хангарди шувуу суудаг юм

	17. Үүгээр орж болох уу? (Б-1 ба Б-2-ын хоорондох зай)

	    Болохгүй, бух мөргөнө

	18. Үүгээр орж болох уу? (Б-2 ба 3-2-ын хоорондох зай

	    Болохгүй, буур тийрнэ

	19. Үүгээр орж болох уу? (Б-1 ба 3-2-ын хоорондох зай). 

	    Болохгүй, азарга тангарна

	20. Энэ юу вэ? (3-2 ба Б-5-ын арын зай) Шар нохойн хэвтэр

	 

	Гал хаанаас авах вэ? гээд тохой, шуу бугуй заахад болохгүй гэсээр байгаад шар нохойн хэвтрийг заахын хамт

	— Хав гээд ядам хурууг нь барьж аваад: 

	Хөрөө авах уу? 

	Хутга авах уу? 

	Шөвөг авах уу? гэж асуухад цаад хүн нь аль нэгийг нь авна гэнэ. Тэгээд хөрөө авна гэсэн бол тэр хурууг нь хөрөөдөх маяг үзүүлнэ. Шөвөг авна гэсэн бол шөвөгдөх маяг, хутга авна гэсэн бол огтлох маяг үзүүлж баална.

	 


ДЭЛҮҮ

	 

	Дэлүү дэн дэн гэж явсаар, мөсөн дээр очоод наалджээ. Тэгээд мөснөөс:

	— Мөс өө, мөс өө. Чи сайн уу, би сайн уу гэж дэлүү асуужээ. 

	Мөс:

	— Би сайн

	— Чи сайн юм бол наранд яагаад хайлдаг юм бэ? 

	— Нар сайн

	— Нар аа, нар аа! Чи сайн уу? Би сайн уу? 

	Нар:

	— Би сайн

	— Чи сайн юм бол үүлэнд яагаад халхлагддаг юм бэ? 

	— Үүл сайн

	— Үүл ээ, үүл ээ! Чи сайн уу? Би сайн уу? 

	Үүл:

	— Би сайн

	— Чи сайн юм бол салхинд яагаад хөөгддөг юм бэ? 

	— Салхи сайн

	— Салхи аа, салхи аа! Чи сайн уу? Би сайн уу? 

	Салхи:

	— Би сайн

	— Чи сайн юм бол ургаа модыг яагаад сугалж чаддаггүй юм бэ? 

	— Ургаа мод сайн

	— Ургаа мод оо, ургаа мод оо. Чи сайн уу? Би сайн уу? 

	Ургаа мод:

	— Би сайн

	— Чи сайн юм бол сүх, хөрөөнд юунд огтлогддог юм бэ? 

	— Сүх хөрөө сайн

	— Сүх хөрөө, сүх хөрөө. Чи сайн уу? Би сайн уу? 

	Сүх хөрөө: 

	— Би сайн

	— Чи сайн юм бол эзэндээ яагаад зарцлагддаг юм бэ? 

	— Эзэн минь сайн

	— Эзээн, эзэн! Чи сайн уу? Би сайн уу? 

	Эзэн: 

	— Би сайн.

	— Чи сайн юм бол чөтгөрөөс юунд айдаг юм бэ? 

	Эзэн уурлаж, 

	— Чөтгөр хаана байдаг юм бэ?” гээд дэлүүг дэлбэ алгадахад дэлүү гүзээн дээр очоод наалджээ.

	 


ХУЛ ТООЛОХ

	 

	Дэн дэн хул

	Дэрсэн хул

	Ян ян хул

	Ясан хул

	Дон дон хул

	Тосон хул

	Бөн бөн хул

	Бөөрөнхий хул

	Ган ган хул

	Ганган шар хул

	Сайн эрийн хорин таван хул

	Сайхан тоолбол гучин хоёр хул

	Муу эрийн арван таван хул

	Муу тоолбол таван хул

	За, тоолоод гарлаа. 

	Нэг хул, хоёр хул, гурван хул, дөрвөн хул, таван хул, зургаан хул, долоон хул, найман хул, есөн хул, арван хул, арван нэгэн хул, арван хоёр хул, арван гурван хул, арван дөрвөн хул, арван таван хул, арван зургаан хул, арван долоон хул, арван найман хул, арван есөн хул, хорин хул, хорин нэгэн хул, хорин хоёр хул, хорин гурван хул, хорин дөрвөн хул, хорин таван хул, хорин зургаан хул, хорин долоон хул, хорин найман хул, хорин есөн хул, гучин хул, гучин нэгэн хул, ...

	 


ЦЭЦЭН ХҮҮХЭД

	 

	— Хүүхэд, хүүхэд хаашаа очих нь вэ? 

	—  Хөндлөнгийн гол руу явж байна

	—  Гол биш шалбааг биз дээ? 

	—  Шалбааг нь шалбааг л даа. Шар шувуу нисээд гэтэлдэггүй л юм даа.

	—  Шар шувуу биш дэгдээхэй биз дээ? 

	—  Дэгдээхэй нь ч дэгдээхэй л дээ. Дунд чөмгийн ясаар нь байшингийн тулгуур хийдэг л юм даа.

	—  Байшин гэж өөвөн биз дээ? 

	—  Өөвөн нь ч өөвөн л дөө. Үүдэнд нь илжиг орилоход хойморт суусан хүнд дуулддаггүй л юм даа.

	—  Илжиг биш дудрай биз дээ? 

	—  Дудрай нь ч дудрай л даа, далан пүү ачаатай дуутын давааг давгүй л давдаг юм даа.

	—  Даваа биш гүвээ биз дээ? 

	—  Гүвээ нь ч гүвээ л дээ, оройг нь харахад малгай унадаг юм даа.

	—  Малгай биш тоорцог биз дээ.

	—  Тоорцог нь ч тоорцог л доо. Дүн өвлийн хүйтэнд дааруулдаггүй л юм даа.

	—  Хүйтэн биш хүйвэн л биз дээ

	—  Хүйвэн нь ч хүйвэн л дээ хэлэлцэж байгаа хүний хэлний үзүүр хөлддөг юм. 

	—  Хэл юм уу тэр чинь хэсэг мах биз дээ? 

	—  Хэсэг мах нь хэсэг мах л даа. Хэнтэй ч хэлэлцэхэд гартдаггүй л мах даа.

	 


ХЭЛ ЗҮГШРҮҮЛЭХ ҮГС

	 

	Алаг шавар 

	Араг савар

	 

	Алга байсан 

	Алаг бяруу 

	Араг мөргөж 

	Тэрэг шөргөөв. 

	 

	Арын тэр нуур 

	Аргагүй том нуур 

	Авдрын тэр нүүр 

	Алаггүй хүрэн нүүр

	 

	Арван таван 

	Асгатын ард 

	Арван шуудай 

	Арвай буудай

	 

	Аавын алаг морь 

	Аргамжаагаа чирээд 

	Араар гарав уу? 

	Өврөөр гарав уу? 

	 

	Аавын алаг бух 

	Аргалын араар 

	Аргаа чирээд орлоо

	Аавын бор даага

	Ээжийн хар даага

	Аавын аргал түүгээд ирсэн

	Алаг тарлан бух

	Арлын ар үзүүрээр оров уу? 

	Алсын бод толгойгоор тойров уу? 

	Аавын алаг бух

	Араараа эргээд

	Араа ч долооно

	Далаа ч долооно

	 

	Аавын алаг бухаар

	Аргал түүгээд тавьчихсан чинь

	Арын модны

	Алаг дотор

	Араа ч долооно

	Далаа ч долооно

	 

	Арван таван тарган тарвага

	Алд харайдаг

	 

	Аавын цагаан гаансыг

	Улаан цаасаар

	Углуургадуулбал 

	Углуургадуулаарай

	 

	Арын уулын

	Арван таван тарваганы

	Тав нь яасан

	Тарган тарвага вэ? 

	 

	Аавын хөл дээр ээжийн хар дах

	Ээжийн хөл дээр аавын хар дах 

	Арван таван тарган тарлан

	Хар сарлагийн таргийг

	Тараг биш гэж эс уугаад

	Ямар арван таван тарган тарлан 

	Хар сарлагийн таргийг

	Тараг мөн гэж уух вэ? 

	 

	Арван тавны cap 

	Алсуур хүрээлэв үү? 

	Ойроор хүрээлэв үү? 

	Хорин тавны cap 

	Холуур хүрээлэв үү? 

	Ойроор хүрээлэв үү? 

	 

	Арлын үзүүр хэрээ мэрлээ

	Арлын үзүүр хэрээ мэрлээ. 

	Буянт гуайн буур

	Буруу ташаандаа

	Буйман тамгатай

	Буйман тамга нь

	Бузгай тодхон

	Бусдаас ялгарам

	Буйман тамга

	 

	Буудайн талд

	Буучийн бор азарга

	Булгиж байна

	Бараан үүл

	Баруунаар нүүв үү? 

	Зүүнээр нүүв үү? 

	 

	Бөгтөр оготно

	Хотгор оготно

	Бөгтөр оготно

	Хотгор оготно

	 

	Ваар дүүрэн цэцэг

	Баглаа цэцэг

	Баглаа дүүрэн

	Багц цэцэг

	 

	Гараар галыг барьж болохгүй 

	Гал гар халаана. 

	 

	Дөрвөлжин сүлжсэн

	Дөрөөний угцуурга 

	Дөрвөөр сүлжсэн 

	Жирмийн угцуурга

	 

	Дээлийн ар

	Зээрийн дал

	 

	Зургаан настай бурхи

	Зурамд зүүсэн урхи

	 

	Жар гаруй ооно, 

	Зуу гаруй зээр

	Жолоо дардаг

	Жороо халтар

	 

	Зүүн уулын арын айл ойр уу? 

	Баруун уулын арын айл ойр уу? 

	 

	Манай хааны

	Мянган мөнгөн бөмбөгийг 

	Мянган мөнгөн бөмбөг биш гэвэл

	Ямар хааны мянган мөнгөн бөмбөгийг 

	Мянган мөнгөн бөмбөг гэх вэ? 

	 

	Нарийн суран гөлгөр гөлчгөр олом 

	Морийг олойртуулдгаас биш 

	Бүдүүн суран гөлгөр гөлчгөр олом 

	Морийг олойртуулдаггүй юм

	 

	Нар холуур хүрээлэв үү? 

	Ойроор хүрээлэв үү? 

	Сар сая хүрээлэв үү? 

	Сүүлд хүрээлэв үү? 

	 

	Нэг төмөр хөх мухар бух

	Хоёр төмөр хөх мухар бух

	Энэ хоёр төмөр хөх мухар бухыг

	Төмөр хөх мухар бух гэхгүйгээр

	Өөр юуг хөх мухар бух гэж хэлэх вэ? 

	 

	Овлог дээр товлог

	Товлог дээр том хар шувуу

	Орсон бороонд норсон бор морь 

	Олмоороо олойртоно

	Ороо хар доороо бусгана

	Жороо хар жолоо сунгана

	 

	Ороо бор 

	Жороо хул 

	Суран жолоо 

	Хулан жороо

	 

	Талд тавин таван 

	Тарган тарвага байна

	Тэр урд талын

	Таван тарвага

	Тавуул яасан

	Тарган тарвага вэ? 

	 

	Таваар гөрсөн

	Сагсгар суран олом

	 

	Тэр эргэн дээр идээшилж байгаа

	Хөх бухан бяруу

	Танай хөх бухан бяруу юу? 

	Манай хөх бухан бяруу юу? 

	 

	Тэртээ уулын ар улаан

	Манай ижийн алга улаан

	 

	Та надаар гансаа

	Углуургадуулбал углуургадуул

	 

	Тэр уулын ар улаан уу? 

	Миний гарын ар улаан уу? 

	 

	Тарган сарлагийн

	Элгэн таргийг идье

	 

	Туурай, туруу хоёрын

	Аль нь адуунд

	Аль нь үхэрт байдаг вэ? 

	 

	Их бух

	Бага мухар нухуур эвэртэй

	Бага бух

	Их мухар нухуур эвэртэй

	 

	Ийм сайхан мухар, мундаг

	Том, хув, хар хөх ухныг

	Мухар, мундаг, том, хув, хар хөх 

	Ухна биш гээд ямар янзын

	Мундаг том мухар хув, хар хөх 

	Ухныг мухар, мундаг, том хув 

	Хар хөх ухна гэх вэ? 

	 

	Урт уургаар ороо морийг барина. 

	Ороо морь урт уургад баригдана

	Улаалзайн урд 

	Улбар өнгөтэй 

	Гурван гургуул

	 

	Хойгуур яваа хорь гаруй

	Хонгор халтар галуу

	Хойгуур гарах нь уу? 

	Урдуур гарах нь уу? 

	 

	Хүрэл илүүр болор соруул

	 

	Хатан ээжийн

	Алтан уужны

	Арын үлгэрийг авъя. 

	 

	Хар ямаа

	Халтар ишигтэй

	 

	Хүрэн үрээний

	Хөвөрхий уяа

	Хөрвөхөд нь ч хөвөрнө 

	Хөлбөрөхөд нь ч хөвөрнө 

	 

	Цагаан улаан хоёр дунгийн 

	Цагаан нь улаан дотортой 

	Улаан нь цагаан дотортой

	 

	Ээжийн илүүр, хайруул, бариул гурав 

	Эгчийн ээрүүл, хайлуур, баллуур гурав

	 

	Эрэг дээр

	Элээ, хэрээ, галуу гурав 

	Эрүү амаа долоож байна

	 

	Энэ тавин таван

	Тарган тарваганы дотор 

	Таван их тарган

	Тарвага байна

	 

	Энэ эрэг дээр

	Элээ, хэрээ, галуу гурав

	Эргэж тойроод байна

	Энэ хар суран чөдрийг

	 

	Эр хар суран чөдөр гэхгүй

	Өөр ямар эр хар суран чөдрийг 

	Эр хар суран чөдөр гэх вэ? 

	 


1982 оны хэвлэлийн Хэвлэн нийтлэлийн мэдээлэл:

	 

	МОНГОЛ АРДЫН АМАН ЗОХИОЛЫН НОМЫН САН

	 

	 

	МОНГОЛ АРДЫН ЕРӨӨЛ, МАГТААЛ, ЗУГАА ҮГ - ҮГЭН ТОГЛООМ

	IV— (5)

	 

	УЛСЫН ХЭВЛЭЛИЙН ГАЗАР 

	Улаанбаатар 1982

	 

	Эмхэтгэсэн: Ц. Өлзийхутаг

	Зураач: Саналбат

	Уран сайхны редактор Ц. Энэбиш

	Техник редактор Д. Норовсамбуу

	Хянагч Г. Алтанцэцэг, Н. Сарантуяа

	 

	Өрөлтөд 1981-2-22 

	Хэвлэлтэд 1982-4-20

	Цаасны хэмжээ 70X108/32 

	Хх 5,75 Хнх 8 Тх 6,45

	А-78710 

	ХГ No 82/81 

	Зах № 56 

	Үнэ 1 тө 20 мө 

	Хэвлэсэн тoo 35000

	 

	Улсын Хэвлэлийн Газар. 

	Улаанбаатар, Элдэв-Очирын гудамж, 7, 

	 

	Д. Сүхбаатарын нэрэмжит Хэвлэлийн Комбинат

	Улаанбаатар, Сүхбаатарын талбай, 6

	 


[image: болор спеллArtboard 1]

	 


cover.jpeg
R

MOHIOJ1
APJbH EPEOJ1
MAITAAN

3YITAA YI- YITOH
TOrJIOOM

&






images/image.png





images/image.jpeg
5 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pty

v 60 cas yauliH caHmai.

W Andaamail yacutiz unpyynx, 3ee

yeacuii2 caHan 6o12oHo.
Xanayiin maiin6ap monsmoii. %

Xy®eullH yauiiH caH yyceax
Bonomxmol.






images/index-187_1.png





images/index-174_1.png





images/index-3_1.png





